
Kata Aluan 
 

YB Dato Sri Tiong King Sing 
Menteri Pelancongan, Seni dan Budaya 

 

Salam Sejahtera dan Salam 

Malaysia Madani.  

 

Pemuliharaan dan pemeliharaan 

khazanah warisan negara 

merupakan antara aspek yang 

menjadi keutamaan kepada 

Kementerian Pelancongan, Seni 

dan Budaya (MOTAC). 
MOTAC sentiasa memberi 

tumpuan bagi memastikan 

hasrat tersebut dapat 

direalisasikan selaras dengan 

teras utama yang digariskan di 

bawah Dasar Kebudayaan 

Kebangsaan (DAKEN) 2021 

dan peruntukan di bawah Akta 

Warisan Kebangsaan 2005 

[Akta 645]. DAKEN telah 

menjadi inspirasi dan iltizam 

kepada MOTAC untuk 

memastikan kelestarian seni, 

budaya dan warisan dapat 

diwarisi dari satu generasi ke 

generasi seterusnya. MOTAC 

juga sentiasa memberi 

sokongan dan kesediaan dalam 

menyediakan peruntukan, 

sokongan dan khidmat nasihat 

untuk menambah baik saluran 

dan kaedah bagi pemuliharaan 

dan pemeliharaan warisan 

arkeologi. 

 

Tapak warisan arkeologi di 

Malaysia terdedah kepada 

pelbagai cabaran dan ancaman 

yang boleh menjejaskan nilai 

dan integritinya. Justeru, 

penjagaan tapak warisan 

arkeologi perlu dilaksanakan.                                                   

. dalam pelbagai pendekatan 

dan kaedah berdasarkan 

keperluannya. Cabaran dan 

ancaman tersebut perlu dilihat 

.                                              . 

secara serius agar negara tidak 

kehilangan aset warisannya 

yang amat berharga. 

Kemusnahan tapak warisan 

arkeologi amat merugikan 

kerana akan menjejaskan jalur 

penceritaan sejarah negara. 

Sehubungan dengan itu, 

kawalan pembangunan di 

tapak yang mempunyai potensi 

warisan arkeologi perlu diberi 

penekanan agar mematuhi 

garis panduan pembangunan 

bagi memastikan perancangan, 

kaedah pemuliharaan dan 

keputusan yang dibuat adalah 

bersesuaian dan tepat bagi 

sesuatu tapak yang mempunyai 

kepentingan warisan budaya 

dengan mengambil kira 

pandangan dari semua agensi 

dan pihak berkepentingan. 

 

Sehubungan dengan itu, amat 

penting untuk memastikan 

penglibatan semua pihak 

berkepentingan iaitu Pihak 

Berkuasa Negeri (PBN), Pihak 

Berkuasa Tempatan (PBT) dan 

pakar profesional dapat 

membentuk kolaborasi strategik 

dalam usaha memartabatkan            

serta memastikan kelestarian 

warisan arkeologi sentiasa 

diberi keutamaan. Penyelarasan 

dan dialog bersama semua 

pihak berkepentingan amat 

mustahak bagi mencari jalan 

tengah atau win-win situation 

dimana pembangunan masih 

boleh dilaksanakan tanpa 

adanya kompromi terhadap nilai 

dan integriti tapak warisan.  

 

Semoga penerbitan ini akan 

dijadikan rujukan dan panduan 

serta digunakan oleh ahli 

arkeologi, ahli sejarah, agensi 

pengurusan warisan di semua 

peringkat baik negeri dan 

persekutuan di dalam 

memastikan kelestarian tapak 

warisan arkeologi negara 

seterusnya menjadi produk 

arkeopelancongan penting 

Malaysia. 
 

‘Malai Kenanga pengubat lara 

Melampar sisi jalur gandasuli 

Warisan arkeologi perlu dipelihara 

Jadi pedoman pegangan diri’ 

Kata Aluan 
 

Mohamad Muda bin Bahadin 
Ketua Pengarah 

Jabatan Warisan Negara 

 

Assalamulaikum warahmatullahi 

wabarakatuh dan salam Malaysia 

Madani. 

 

Penerbitan buku prosiding 

Konvensyen Arkeologi 

Kebangsaan 2023: Memperkasa 

Profesionalisme dan Kearifan 

merupakan keberhasilan dari 

penganjuran konvensyen yang 

telah berlangsung pada 3 hingga 

6 November 2023 di Hotel Park 

Avenue, Sungai Petani, Kedah. 

Prosiding ini amat istimewa 

kerana ianya merupakan 

manifestasi kepada keseriusan 

dan komitmen berterusan 

Kementerian Pelancongan Seni 

dan Budaya (MOTAC) menerusi 

Jabatan Warisan Negara (JWN) 

dalam pemuliharaan dan 

pemeliharaan khazanah warisan 

arkeologi di Malaysia.  

 

Penerbitan ini juga merupakan 

kelangsungan kepada kerjasama 

yang terhasil daripada Memorandum 

Persefahaman (MoU) yang 

ditandatangani oleh Jabatan Warisan 

Negara bersama 11 universiti awam 

pada 16 Mac 2023. Sebagai sebuah 

jabatan yang menjadi peneraju dan 

peneroka bagi pengekalan warisan 

arkeologi di Malaysia, penerbitan ini 

dilihat sebagai medium untuk 

menyebarkan maklumat dan 

kesedaran kepada semua pihak 

berkepentingan untuk 

menggandakan usaha penyelidikan 

bagi meneroka dapatan baharu serta 

memastikan pematuhan kepada 

prinsip-prinsip arkeologi yang betul 

       
.                                                                        . 

dan tepat selaras peruntukan di 

bawah Akta Warisan Kebangsaan 

2005 [Akta 645].  

 

Bidang arkeologi di Malaysia tidak 

terlepas dari menghadapi pelbagai 

cabaran, antaranya bencana alam, 

pembangunan dan aktiviti 

penggalian haram yang tidak 

mematuhi peraturan dan tidak 

berdasarkan kaedah arkeologi yang 

saintifik dan lain-lain. Sebagai 

contoh, penggalian haram bukan 

sahaja menganggu stratigrafi tanah 

dan menyebabkan suatu tapak yang 

mempunyai potensi warisan 

arkeologi terganggu, bahkan 

memusnah konteks tapak itu sendiri. 

Keadaan ini tentunya akan 

menjejaskan interpretasi ke atas tapak 

tersebut. Kita perlu akur bahawa 

dalam usaha untuk memastikan 

kelangsungan warisan, semua pihak 

mempunyai peranan dan 

tanggungjawab yang perlu digalas 

dan dilaksanakan secara bersepadu. 

 

Buku ini diharapkan akan menjadi 

jawapan kepada pelbagai polemik 

dan isu yang berlegar sekitar ‘dunia 

arkeologi’ di Malaysia sekaligus 

dapat menyebar luas ilmu arkeologi 

dan berupaya meningkatkan 

kesedaran Masyarakat terhadap 

warisan arkeologi di Malaysia. 

Semua pihak perlu bersama-sama 

berganding bahu dalam meneruskan 

agenda pemuliharaan dan 

pemeliharaan warisan negara dengan 

melaporkan terus kepada 

Pesuruhjaya Warisan, Pegawai 

Daerah atau pihak berkuasa 

sekiranya mengetahui sebarang 

aktiviti yang merosakkan warisan 

atau menjumpai objek yang 

mempunyai signifikan sejarah dan 

warisan.  

 

Ucapan penghargaan kepada semua 

pegawai JWN iaitu En. Zaharudin 

bin Abu dan Puan Juliana binti 

Suliman sebagai penyusun dan 

penyelaras penerbitan, Bahagian 

Arkeologi JWN serta Unit 

Komunikasi Korporat, JWN. Terima 

kasih juga kepada para individu yang 

telah memberikan sumbangan secara 

tidak langsung kepada penerbitan ini. 

 

Semoga usaha penerbitan ini dapat 

membantu meningkatkan kesedaran 

massa di dalam menjamin kelestarian 

tapak warisan arkeologi agar selari 

dan harmoni dengan pembangunan 

fizikal negara. 

 
Terbang cakraya hinggap di pendapa 

Diusik oleh sekawan nundi 

Warisan arkeologi kebanggaan negara 

Jadi cerminan pegangan diri 

Pengenalan 
  

Polemik dan cabaran yang mewarnai ‘dunia arkeologi’ di Malaysia amat menarik untuk 

diperkatakan. Selain polemik berkaitan pentarikhan di beberapa tapak arkeologi serta 

perbezaan interpretasi oleh para penyelidik, kebanyakan tapak arkeologi juga terdedah kepada 

perubahan iklim, alam semula jadi, pembangunan fizikal serta aktiviti penggalian haram. 

Malah tapak warisan kebudayaan di bawah air juga menghadapi cabaran yang sama 

termasuklah pemajuan dan pembangunan fizikal serta aktiviti salvaj haram yang boleh 

menjejaskan nilai, signifikan dan integritinya.  

 

Sebagai reaksi kepada permasalahan tersebut, Jabatan Warisan Negara (JWN) telah 

menganjurkan Konvensyen Arkeologi Kebangsaan 2023: Memperkasa Profesionalisme dan 

Kearifan yang telah berlangsung pada 3 hingga 6 November 2023 di Hotel Park Avenue, 

Sungai Petani, Kedah. Penganjurannya adalah sebagai platform untuk perkongsian ilmu dan 

dapatan baru hasil penyelidikan oleh para penyelidik dari disiplin arkeologi serta multi disiplin 

yang dapat memberikan nilai tambah dan meningkatkan kualiti hasil penyelidikan warisan 

arkeologi di Malaysia. 

 

Penerbitan buku prosiding ini merupakan kompilasi sebanyak 8 kertas kerja yang 

dibentangkan di dalam konvensyen tersebut oleh para penyelidik dari universiti tempatan dan 

pegawai JWN iaitu Prof. Dr. Stephen Chia Ming Soon dari Universiti Sains Malaysia, Prof. 

Madya Dr. Asyaari bin Muhamad dari Universiti Kebangsaan Malaysia (UKM), Prof. Madya 

Dr. Zuliskandar bin Ramli dari UKM, Prof. Madya Dr. Hasrizal Saari dari Universiti Malaysia 

Terengganu, Dr. Yunus bin Sauman@Sabin dari Universiti Pendidikan Sultan Idris, Ar. Idr. Ts. 

Noraslinda binti Abdul Rahman dari Universiti Teknologi Malaysia, En. Ruzairy bin Arbi dan 

En. Zaharudin bin Abu dari JWN. Para pembentang telah mengupas secara intelektual dan 

holistik dari pelbagai sudut antaranya berkaitan sumbangan sains dan teknologi terkini di dalam 

perkembangan disiplin arkeologi, Conservation Management Plan (CMP), cabaran warisan 

arkeologi, pengurusan warisan arekologi bawah air, penguatkuasaan warisan, potensi tapak 

arkeopelancongan serta cadangan untuk mewujudkan Dasar Arkeologi Negara selaras dengan 

peruntukan di bawah Akta 645.  

Konvensyen juga telah melahirkan resolusi yang mengandungi 12 perkara yang 

menyasarkan tentang hala tuju, strategi, peranan dan pendekatan yang perlu dilaksanakan untuk 

memastikan pelestarian warisan arkeologi di Malaysia. Sesi pembentangan, diskusi, penjanaan 

idea serta percambahan fikiran dari penganjuran konvensyen diharapkan akan menjadi ‘wake 

up call’ kepada Pihak Berkuasa Negeri (PBN), Pihak Berkuasa Tempatan (PBT), penyelidik, 

Badan Bukan Kerajaan (NGO), agensi di peringkat persekutuan, negeri dan daerah, komuniti 

serta masyarakat bagi memainkan peranan bersama-sama untuk ‘kenali, sayangi dan 

lestarikan warisan kita’. 

Atur Cara 
Konvensyen Arkeologi Kebangsaan 

“Memperkasa Profesionalisme dan Kearifan” 

 

3 November 2023 – JUMAAT 

Ketibaan dan pendaftaran penginapan ahli panel 

4 November 2023 – SABTU  

6.30 – 8.00 pagi Sarapan pagi (AJK & ahli panel)  

8.00 – 9.00 pagi Pendaftaran peserta  

9.00 – 9.20 pagi Ucaptama oleh  

Pesuruhjaya Warisan  

YBrs. En. Mohd. Azmi Mohd. Yusof  

‘POTENSI TAPAK WARISAN ARKEOLOGI DI MALAYSIA KE ARAH 

PENGIKTIRAFAN WARISAN DUNIA UNESCO’  

SESI 1 

Moderator: Prof. Madya LAr. Dr. Nor’atiah Ismail (UPM) 

10.05 pagi Pembentang 1:  

Prof. Dr. Stephen Chia Ming Soon  

‘WARISAN ARKEOLOGI MALAYSIA: PENCAPAIAN,  

HARAPAN DAN MASA DEPAN’  

10.10 – 10.50 pagi 

10.50 – 11.00 pagi 

Pembentang 2:  

Prof. Madya Dr. Zuliskandar Ramli  

‘CABARAN DALAM PELESTARIAN DAN PENGEKALAN  

KHAZANAH WARISAN ARKEOLOGI DI MALAYSIA’  

Soal jawab  

 

11.00 – 11.15 pagi Minum pagi 

SESI 2 

Moderator: Prof. Madya Sr. Ts. Dr. Mohammad Asyraf Abdul Rahman (UTHM) 

11.20 pagi – 12.00 t/hari  Pembentang 3:  

Prof. Madya Dr. Asya’ari Muhammad  

‘PENGURUSAN ARKEOLOGI DALAM KONTEKS ARKEOLOGI BAWAH 

AIR NEGARA’  

12.05 – 12.45 t/hari 

12.45 – 12.55 t/hari  

Pembentang 4:  

En. Zaharudin Abu  

‘PEMULIHARAAN DAN PEMELIHARAAN WARISAN ARKEOLOGI DI 

MALAYSIA’  

Soal jawab  

12.55 t/hari – 2.00 petang  Makan tengah hari  

SESI 3 

Moderator: Dr. Fareez Vincent Amos@Mohd. Fadly (UPSI) 

2.05 – 2.45 petang Pembentang 5:  

Prof. Madya Dr. Hasrizal Saari  

‘SUMBANGAN KEPAKARAN BIDANG MULTIDISIPLIN DALAM 

MEMACU PENYELIDIKAN WARISAN ARKEOLOGI DI MALAYSIA’  

2.50 – 3.25 petang 

3.25 – 3.35 petang 

Pembentang 6:  

En. Ruzairy Arbi  

‘PENGUATKUASAAN WARISAN AKTA WARISAN KEBANGSAAN 2005 

(AKTA 645)’  

Soal jawab  

3.40 – 3.55 petang Minum petang  

SESI 4 

Moderator: Dr. Nur Amierah Harun (UniMAP) 

4.00 – 4.45 petang Pembentang 7:  

Dr. Yunus Sauman@Sabin  

‘MODUL PEMBELAJARAN BIDANG ARKEOLOGI DI PERINGKAT 

UNIVERSITI DAN PROSPEK PEMBANGUNAN KERJAYA DI MALAYSIA’  

4.50 – 5.35 petang 

5.35 – 5.50 petang 

Pembentang 8:  

Ar. Idr. Ts. Noraslinda Abdul Rahman  

‘PENGAPLIKASIAN TEKNOLOGI DI DALAM PENYELIDIKAN 

ARKEOLOGI NEGARA’  

Soal jawab  

6.00 petang – 8.30 malam Makan malam  

8.30 – 10.30 malam PRA-DISKUSI RESOLUSI  

10.30 malam Kudapan malam  

5 November 2023 – AHAD  

SESI 5 

Moderator: Dr. Mardiana Nordin (UM) 

6.00 – 8.00 pagi Sarapan pagi  

8.30 – 11.00 pagi DISKUSI RESOLUSI  

Ketua Panel:  

Prof. Dr. Stephen Chia Ming Soon  

Ahli Panel:  

En. Ruzairy Arbi  

Prof. Madya Dr. Asya’ari Muhammad  

Prof. Madya Dr. Zuliskandar Ramli  

Prof. Madya Dr. Hasrizal Saari  

Dr. Yunus Sauman@Sabin  

En. Zaharudin Abu  

Ar. Idr. Ts. Noraslinda Abdul Rahman  

11.00 – 11.15 pagi Minum pagi  

12.30 t/hari – 2.00 petang Makan tengah hari  

3.00 – 5.00 petang MAJLIS PERASMIAN PENUTUP  

 

6 November 2023 (ISNIN) - LAWATAN TAPAK  

6.00 – 7. 00 pagi Sarapan pagi  

7.00 – 7.30 pagi Berkumpul di lobi hotel  

8.00 - 11.30 pagi Bertolak untuk program lawatan; 

- Tapak Arkeologi Pengkalan Bujang 

- Muzium Arkeologi Lembah Bujang 

- Tapak Arkeologi Sungai Batu 

11.30 pagi Bertolak pulang ke hotel  

12.00 t/hari 

1.00 t/hari – 2.00 ptg 

2.00 petang 

Tiba di hotel  

Makan tengah hari  

Daftar keluar hotel  

5 November 2023 – AHAD MAJLIS PERASMIAN PENUTUP 

3.00 – 3.20 petang Ketibaan peserta, pembentang dan tetamu jemputan 

3.20 – 3.30 petang 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

5.00 ptg 

Ketibaan dif-dif kehormat  

 

Ketibaan YBhg. Dato’ Roslan Tan Sri Abdul Rahman  

Ketua Setiausaha, Kementerian Pelancongan,  

Seni dan Budaya  

 

Nyanyian lagu ‘Negaraku’  

 

Persembahan Pembukaan  

 

Ucapan Aluan oleh  

YBrs. En. Mohd. Azmi Mohd. Yusof  

Pesuruhjaya Warisan  

 

Pembentangan Resolusi oleh Ketua Panel  

YBrs. Prof. Dr. Stephen Chia Ming Soon  

 

Penyerahan Resolusi oleh Ketua Panel kepada  

YBrs. En. Mohamad Muda Bahadin,  

Timbalan Ketua Pengarah  

Jabatan Warisan Negara  

 

Persembahan Selingan  

 

Ucapan Perasmian Penutup oleh  

Ketua Setiausaha, Kementerian Pelancongan,  

Seni dan Budaya  

 

Penyampaian Sijil Penghargaan kepada  

Pembentang dan Moderator  

 

Penyampaian cenderamata oleh Pesuruhjaya Warisan  

kepada Ketua Setiausaha, Kementerian Pelancongan, Seni  

dan Budaya  

 

Sesi fotografi  

 

Minum petang  

 

Majlis bersurai  

Ucaptama 

 

Mohd Azmi bin Mohd Yusoff 
Pesuruhjaya Warisan, 

Jabatan Warisan Negara  

 

 

 
 

Cabaran, Faedah dan Potensi Tapak Warisan Arkeologi di Malaysia ke arah 
Pengiktirafan Warisan Dunia UNESCO. 

Melati Kuntum Tumbuh Melata 

Sayang Merah Di Pohon Cemara 

Assalamualaikum Mulanya Kata 

Saya Sembah Pembuka Bicara 

 

Alhamdulillah, syukur ke hadrat Allah S.W.T. kerana atas limpah rahmat dan izin-Nya, kita 

dapat bersama-sama berkumpul pada hari yang istimewa ini, sempena Konvensyen Arkeologi 

Kebangsaan; Memperkasa Profesionalisme dan Kearifan anjuran Jabatan Warisan Negara, 

Kementerian Pelancongan, Seni dan Budaya. 

 

Terlebih dahulu, sukacitanya saya merakamkan penghargaan dan ucapan tahniah kepada 

semua pihak baik PBN, PBT, agensi/jabatan di peringkat persekutuan dan negeri, Institut 

Pengajian Tinggi (IPT) dan NGO yang bersama-sama menjayakan konvensyen yang akan 

berlangsung dari 4 hingga 6 November 2023. Sesungguhnya, penganjuran konvensyen ini 

merupakan suatu usaha murni yang perlu diteladani oleh semua pihak khususnya di kalangan 

IPT dan NGO bagi membantu pihak kerajaan dalam memberikan pendedahan serta 

pemahaman dalam mendidik masyarakat mengenai khazanah warisan negara serta 

membudayakan perkongsian ilmu berkaitan warisan arkeologi. Usaha yang digerakkan adalah 

selaras dengan tag line JWN iaitu “kenali, sayangi dan lestarikan warisan kita’’. 

 

Visibiliti Malaysia dalam pemuliharaan warisan di peringkat antarabangsa. 

 

Malaysia merupakan salah sebuah negara yang menyertai masyarakat antarabangsa dalam 

aspek pemeliharaan warisan meliputi warisan ketara, warisan kebudayaan tidak ketara, warisan 

semula jadi dan lain-lain. Ini dapat dilihat melalui penerimaan atau usaha meratifikasi 

konvensyen antarabangsa terutama sekali konvensyen di bawah badan dunia UNESCO. Antara 

konvensyen utama berkaitan pemeliharaan warisan yang telah diratifikasi adalah termasuk 

Convention Concerning the Protection of the World Cultural and Natural Heritage 1972 dan 

Convention for the Safeguarding of Intangible Cultural Heritage 2003. 

 

Tanggungjawab sebagai Negara Anggota kepada Konvensyen yang berkaitan menuntut 

komitmen yang tinggi dalam memelihara warisan yang terdapat dalam Negara Anggota yang 

terlibat, termasuk Malaysia. Ini bertepatan dengan beberapa Konvensyen yang disertai 

Malaysia termasuk Convention Concerning the Protection of the World Cultural and Natural 

Heritage 1972, pada Article 4. 

 

 Setiap Konvensyen mewujudkan jawatankuasa tertentu yang berperanan menentukan hala tuju 

pemeliharaan dan perlindungan warisan; menilai satu-satu warisan sebelum diberikan 

pengiktirafan dan lain-lain. Kejayaan tertinggi Malaysia dalam Konvensyen berkaitan di 

peringkat badan dunia tersebut ialah apabila dipilih oleh Negara Anggota untuk menganggotai 

World Heritage Committee pada tahun 2011- 2015 selepas 22 tahun menjadi Negara Anggota 

Konvensyen Warisan Dunia 1972.  

 

Selain itu, Malaysia juga pernah terpilih menjadi Naib Presiden General Assembly State Party 

to the Convention Concerning the Protection of the World Cultural and Natural Heritage 1972 

pada tahun 2009. Ianya merupakan satu kejayaan, penghormatan, keyakinan dan pengiktirafan 

tidak ternilai harganya terhadap kepakaran Malaysia dalam bidang pemeliharaan warisan 

dalam kalangan Negara Anggota. 

 

Terdapat beberapa pengiktirafan warisan di bawah seliaan UNESCO yang penting termasuk 

UNESCO World Heritage List untuk tapak; Representative List UNESCO untuk warisan 

kebudayaan tidak ketara; Memory of the World International Register (MOW) untuk dokumen, 

dokumentari atau manuskrip dan lain-lain. Selain itu, Badan antarabangsa yang lain seperti 

ISESCO (Islamic Scientific Education, Science and Culture Organization) juga turut 

mempunyai pengiktirafan untuk kategori tapak. 

 

Warisan Malaysia Di Persada Dunia 

 

Sehingga kini, sebanyak 4 tapak di Malaysia yang telah mendapat pengiktirafan sebagai Tapak 

Warisan Dunia UNESCO iaitu Taman Negara Mulu, Sarawak dan Taman Negara Kinabalu, 

Sabah yang mana kedua-duanya telah diiktiraf pada tahun 2000 di bawah kategori Alam 

Semula jadi. Bagi Kategori Kebudayaan pula, tapak yang telah diberikan pengiktirafan adalah 

Tapak Warisan Dunia Melaka dan George Town yang telah diperolehi pada tahun 2008 dan 

Tapak Warisan Dunia Arkeologi Lembah Lenggong yang telah memperolehi pengiktirafan 

pada tahun 2012. 

 

Untuk makluman, inventori JWN merekodkan sebanyak 1168 tapak arkeologi di seluruh 

Malaysia merangkumi; 1006 tapak arkeologi darat dan 162 tapak arkeologi bawah air. 

Manakala 15 tapak telah diwartakan dengan status Warisan Kebangsaan, 7 tapak 

berstatus Warisan serta 5 zon sebagai Zon Yang Dilindungi. 

 

Senarai Inventori JWN menunjukkan Malaysia mempunyai banyak tapak arkeologi yang 

berpotensi untuk diangkat ke peringkat antabangsa. Lembah Bujang yang mempunyai 

beberapa tapak yang telah diwartakan di bawah Akta Warisan Kebangsaan 2005 [Akta 645] 

antaranya Kompleks Pencandian Bukit Choras (Tapak 1), Candi Permatang Pasir (Tapak 31), 

Tapak Arkeologi Sungai Batu, Candi Pengkalan Bujang (Tapak 23) dan Candi Bukit Batu 

Pahat (Tapak 8) juga mempunyai potensi untuk diangkat bagi pengiktirafan UNESCO pada 

masa hadapan. Usaha tersebut telah mula digerakkan pada tahun 2016, namun masih 

memerlukan penyelidikan lanjutan dan sainstifik serta komitmen sepenuhnya dari pelbagai 

pihak termasuk PBN sebelum diangkat ke peringkat seterusnya. 

 

Kementerian Pelancongan, Seni dan Budaya melalui Jabatan Warisan Negara (JWN) telah 

mencalonkan tapak Warisan Arkeologi Kompleks Gua Taman Negara Niah, Sarawak kepada 

pihak UNESCO untuk diangkat sebagai Tapak Warisan Dunia bagi sesi penilaian 2023/2024. 

Dokumen pencalonan tersebut telah dikemukakan secara serahan tangan kepada pihak 

sekretariat UNESCO di Paris pada 31 Januari 2023 dan keputusan dijangka diketahui pada 

Jun/Julai tahun 2024.  

 

Selain itu, terdapat juga tapak-tapak arkeologi lain yang mempunyai potensi seperti tapak Gua 

Chawas di Gua Musang. Tapak tersebut amat menarik berdasarkan kepada jumpaan beribu-

ribu kalam semah atau votive tablet yang mengandungi imej Bodhisattva dan ada kaitan dengan 

zaman Srivijaya antara abad ke-7 hingga 11 Masihi. Malah Gua Chawas juga mempunyai data 

dari lapisan budaya Hoabinhian yang berusia antara 12,000 hingga 5,000 tahun yang lalu. Gua 

Semadong di Perlis telah menemukan lukisan gua menggunakan unsur hematit dan juga arang 

yang memberi pandangan ianya hasil lukisan pra-sejarah dan kemudian proto-sejarah yang 

mempunyai pengaruh Hindu-Buddha yang dianggarkan sekitar abad ke-5 hingga abad ke-10 

masihi.  

 

Tapak-tapak lain yang turut berpotensi seperti Bukit Tengkorak dan Agup Batu Tulug di Timur 

Sabah, Kota Johor Lama, Sungai Lembing, dan beberapa lagi yang masih dalam penyelidikan 

oleh Jabatan Warisan Negara. Justeru, kerjasama strategik dan kolaborasi kepakaran dan 

teknologi antara kementerian, jabatan atau institusi pengajian tinggi berupaya membuat 

penyelidikan yang komprehensif dan sainstifik untuk mengangkat tapak-tapak arkeologi yang 

berpotensi untuk pengiktirafan di peringkat dunia.  

 

Cabaran Mendapatkan Pengiktirafan Antarabangsa 

 

Secara umumnya, warisan yang berjaya mendapat pengiktirafan antarabangsa perlu 

mempunyai signifikan bukan sahaja di peringkat daerah, negeri atau nasional, tetapi 

mempunyai kepentingan di peringkat antarabangsa atau dunia. Ini merupakan perkara paling 

utama selaras dengan UNESCO Operational Guidelines 2015. Maklumat ini perlu dinyatakan 

dalam dokumen atau dossier pencalonan dengan setiap dapatan hasil penyelidikan harus 

disokong dengan bukti saintifik dan lain-lain.  

 

Selain itu, perkara-perkara berikut perlu diberikan penekanan iaitu; 

 

a) Mengenal pasti keunikan warisan merupakan satu cabaran yang mana ada 

kalanya memakan masa bertahun lamanya.  

b) Mengenal pasti kriteria yang bersesuaian. Bagi Tapak Warisan Dunia, terdapat 

sepuluh kriteria yang ditetapkan (6 kriteria untuk warisan kebudayaan dan 4 

kriteria untuk warisan semula jadi). Secara dasarnya, satu kriteria sudah cukup 

untuk mewajarkannya diangkat untuk pencalonan.  

c) Perkara lain yang diperlukan untuk kategori tapak, bangunan, atau monumen 

adalah daripada segi keaslian (authenticity) dan integriti (integrity).  

d) Penyediaan dossier pencalonan berserta dokumen berkaitan mana-mana warisan 

yang dicalonkan perlu menyediakan dokumen khusus dan lain-lain perkara 

berkaitan.  

e) Pelan pengurusan pemuliharaan (CMP) perlu disediakan agar kondisi warisan 

yang dicalonkan berada dalam keadaan baik termasuk semasa dalam proses 

pencalonan serta pada masa akan datang.  

f) Nilai-nilai Keunggulan Sejagat untuk satu-satu tapak perlu dipelihara bukan 

sahaja untuk pengekalan keunikan dan identitinya, bahkan akan dapat menjadi 

tarikan kepada para pelawat daripada dalam dan luar negara untuk melawat tapak 

tersebut. 

 

Pencalonan untuk mendapatkan pengiktirafan antarabangsa memerlukan persediaan dan 

komitmen dari pelbagai pihak. Harus difahami bahawa setiap pengiktirafan akan datang 

bersama garis panduan dan pelan pengurusan yang perlu dipatuhi bagi mengelakkan daripada 

status ditarik balik. Ada kalanya garis panduan agak menyusahkan kerana terdapat kawalan 

tertentu termasuk perlu mengehadkan ketinggian bangunan dalam satu-satu kawasan.  

 

Persetujuan daripada Pihak Berkuasa Negeri (PBN) adalah merupakan perkara penting jika 

pencalonan untuk kategori tapak. Kebenaran PBN diperlukan sekiranya ia melibatkan 

pencalonan di bawah kategori tapak. Kebenaran sukar diperolehi ada kalanya disebabkan 

terdapat perancangan lebih awal telah dibuat untuk pembangunan satu-satu kawasan seperti 

pembinaan rumah kediaman, pusat komersil atau ruang pejabat.  

 

Namun begitu, pada hakikatnya apabila satu-satu kawasan atau tapak menjadi Tapak Warisan 

Dunia, peluang ekonomi akan menjadi lebih besar. Sebagai contoh, Tapak Warisan Dunia 

Melaka berjaya memperolehi kutipan caj warisan sebanyak hampir RM4.0 juta setahun. 

Justeru, industri pelancongan berasaskan warisan terutama sekali yang telah mendapat 

pengiktirafan dunia mempunyai potensi untuk pembangunan ekonomi satu-satu kawasan yang 

secara tidak langsung dapat mewujudkan lebih banyak peluang pekerjaan kepada masyarakat. 

 

Banyak berlaku salah faham dalam kalangan masyarakat hinggakan ada yang menyatakan 

bahawa pengiktirafan antarabangsa mempunyai agenda lain termasuk merupakan bentuk 

penjajahan baru atau pihak luar mempunyai kawalan penuh ke atas pemilikan hartanah yang 

terlibat. Pada hakikatnya, ianya bukan satu penjajahan bentuk baru atau pengawalan pihak luar, 

ianya hanyalah janji atau komitmen sebagai Negara Anggota untuk bersedia mematuhi garis 

panduan yang ditetapkan.  

 

Penerimaan dan kerjasama masyarakat tempatan juga amat penting bgi memastikan status satu-

satu warisan yang memperolehi pengiktirafan akan terus kekal terpelihara. Pihak kerajaan tidak 

mampu untuk berada di seluruh negara bagi memantau warisan pada setiap saat dan masa. 

Justeru, dengan adanya penerimaan dan kerjasama masyarakat, sikap bertanggungjawab akan 

terhasil. Sedikit sebanyak akan dapat membantu agar khazanah warisan negara terus 

terpelihara. 

 

Program-program seumpamanya telah diadakan pada setiap tahun termasuk yang dibuat oleh 

Bandar Warisan Dunia Melaka dan George Town; Tapak Warisan Dunia Arkeologi Lembah 

Lenggong dan lain-lain dilakukan dalam usaha menimbulkan minat orang ramai untuk 

menghargai dan mencintai warisan apabila bersetuju untuk diangkat pengiktirafan 

antarabangsa.  

Usaha mengangkat warisan ke persada antarabangsa kebiasaannya memerlukan peruntukan 

kewangan yang agak besar terutama sekali untuk penyediaan dossier pencalonan; dokumen 

pelan pengurusan dan lain-lain. Ini kerana, dokumen tersebut memerlukan kajian terperinci di 

lapangan atau tapak yang terlibat serta ada kalanya memerlukan tempoh yang panjang serta 

penggunaan tenaga manusia yang ramai termasuk penglibatan pakar daripada dalam dan luar 

negara. 

 

 

Faedah Dan Kelebihan Pengiktirafan Antrabangsa 

 

Faedah atau kelebihan utama hasil pengiktirafan antarabangsa adalah daripada segi 

pemeliharaan dan perlindungan satu-satu warisan. Ini kerana badan antarabangsa yang terlibat 

memberikan pengiktirafan kebiasaannya akan memberikan bantuan kepakaran untuk 

pemeliharaan dan perlindungan. lanya merupakan antara peranan utama yang dimainkan badan 

antarabangsa berkaitan selaras dengan ketetapan dalam Konvensyen. 

 

Selain bantuan kepakaran dalam pemeliharaan oleh badan antarabangsa berkaitan, 

pengiktirafan juga akan menarik perhatian pelbagai pihak dalam negara untuk lebih 

bersungguh-sungguh memelihara satu-satu warisan. Sebagai contoh, Tapak Warisan Dunia 

Melaka dan George Town yang mana pihak Kementerian Pelancongan dan Kebudayaan 

bersama-sama Kerajaan Negeri Melaka dan Pulau Pinang telah mewujudkan satu jawatankuasa 

untuk menyelaras pengurusan kedua-dua Tapak Warisan Dunia untuk memenuhi keperluan 

UNESCO.  

 

Berdasarkan kepada pengalaman di beberapa tempat setelah satu-satu kawasan atau tapak 

diiktiraf sebagai Tapak Warisan Dunia, jangkaan pertambahan kedatangan pelawat adalah 

berlipat kali ganda. Contohnya Bandar Warisan Dunia Melaka yang mana pada tahun 2007 

jumlah kedatangan pelancong adalah sekitar 5.0 juta. Pada tahun 2019, kedatangan pelancong 

telah meningkat melebihi 18 juta pelancong. Sudah pasti kesan kedatangan ramai pelawat atau 

pelancong telah memberikan kesan kepada ekonomi serta peluang pekerjaan kepada penduduk 

tempatan serta merangsang lain-lain industri hiliran antaranya perhotelan, kraftangan, 

pelancongan, pengangkutan dan lain-lain. Malahan lebih daripada itu, limpahan pelancong ini 

juga akan turut dirasai bersama oleh negeri-negeri lain yang berhampiran. 

 

Salah satu faedah yang bakal diperolehi setelah suatu tapak diberikan pengiktirafan dunia 

adalah secara automatik akan dimasukkan ke dalam peta pelancongan dunia serta kebiasaannya 

akan menjadi salah satu destinasi penting untuk dilawati. Ini kerana, terdapat banyak kumpulan 

atau individu tertentu akan memilih atau memberikan keutaman untuk melawat tapak yang 

telah mendapat branding sebagai Warisan Dunia. Pengiktirafan peringkat antarabangsa telah 

menjadi nilai tambah kepada satu-satu tapak. 

 

Selain itu juga, badan antarabangsa termasuk UNESCO yang memberikan pengiktirafan akan 

melaksanakan promosi berterusan melalui penerbitan buku, majalah, kalendar, CD dan lain-

lain daripada semasa ke semasa. Ini secara tidak langsung akan dapat meningkatkan promosi 

dan visibiliti warisan negara yang seterusnya berpotensi meningkatkan kedatangan ramai 

pelancong. 

 

Kesimpulannya, usaha mengangkat warisan negara ke persada dunia bukanlah satu usaha yang 

mudah. Ini kerana ianya memerlukan usaha dan kerjasama serta sokongan pelbagai pihak bagi 

merealisasikan hasrat ini. Namun begitu, terdapat banyak faedah dan kelebihan sekiranya 

warisan satu-satu negara mendapat pengiktirafan antarabangsa. Antaranya adalah 

pemeliharaan, destinasi pilihan utama pelancongan dunia, bantuan kepakaran dan lain-lain. 

Selain itu, harus kita sedar bahawa pengiktirafan antarabangsa juga memerlukan komitmen 

yang tinggi serta satu amanah yang harus dipikul oleh semua lapisan masyarakat di mana kita 

perlu memastikan khazanah warisan yang menjadi perhatian masyarakat dunia akan terus 

terpelihara daripada dirosakkan serta untuk dikongsi bersama dengan generasi akan akan 

datang. 

 

Saya ingin mengambil kesempatan untuk merakamkan penghargaan dan terima kasih sekali 

lagi kepada semua pihak yang terlibat dalam penganjuran Konvensyen Arkeologi 

Kebangsaan; Memperkasa Profesionalisme dan Kearifan. Aspirasi saya agar usaha ini 

dapat diteruskan dan diperkasakan lagi pada masa hadapan. Mudah-mudahan konvensyen ini 

membuka mata dan kesedaran semua pihak kepada kepentingan usaha pemuliharaan dan 

pemeliharaan warisan bukan hanya sebagai sumber ekonomi negara tetapi lebih dari itu dalam 

membentuk sahsiah, pekerti dan jati diri rakyat Malaysia. Justeru, marilah kita bersama-sama 

“kenali, sayangi dan lestarikan warisan kita”. 

 

Wabillahitaufik Walhidayah Wassalamualaikum warahmatullahiwabaraktuh.  

 

Terima kasih.  

ABSTRAK 

 

Sejarah arkeologi negara telah bermula sejak Zaman Kolonial pada abad ke-19 Masihi 

sehingga hari ini. Jangka masa yang merangkumi lebih dari 180 tahun telah melihat arkeologi 

negara berkembang dari aktiviti eksplorasi untuk mencari bahan artifak oleh pegawai British 

atau ahli arkeologi amatur ke sebuah program penyelidikan arkeologi yang dijalankan oleh ahli 

arkeologi professional daripada institusi pengajian tinggi dalam dan luar negara. Kaedah 

penyelidikan arkeologi negara juga telah berubah secara beransur-ansur daripada pendekatan 

yang bersifat mencari artifak, deskriptif dan spekulatif program penyelidikan yang sistematik, 

saintifik dan multidisiplin. Bab ini akan mengemaskini dan membincang secara ringkas tentang 

Sejarah perkembangan dan pencapaian arkeologi negara sejak 1840 hingga kini. Isu dan 

cabaran arkeologi negara akan dibincangkan dari segi penyelidikan arkeologi, perlindungan 

dan pemeliharaan artifak atau tapak, serta pembangunan dan pengurusan warisan arkeologi 

negara untuk tujuan pelancongan dan menjana ekonomi negara. Akhir sekali, cadangan dan 

rekomendasi perkembangan dan kemajuan masa depan arkeologi negara akan dibincangkan. 

  

 

PENGENALAN 

 

Sejarah kajian arkeologi di Malaysia telah bermula sejak Zaman kolonial British sekitar 

pertengahan abad ke-19 Masihi sehingga kini. Sejarah kajian arkeologi yang lama iaitu lebih 

dari 180 tahun ini telah menghasilkan banyak data dan pengetahuan tentang arkeologi dan 

prasejarah Malaysia (Chia 2017a, 2018). Sejarah kajian arkeologi di Semenanjung Malaysia 

telah dibincangkan oleh pengkaji awal seperti W.G. Solheim II (1980, et al. 1985), Adi Haji 

Taha (1987, 2007), Nik Hassan Shuhaimi (1987, 1995, 1998), Leong Sau Heng (1999), 

Zolkurnian Hassan (1998), Zuraina Majid (2003), Mokhtar Saidin (2010) dan Stephen Chia 

(2017a). Di Sarawak, sejarah kajian arkeologi di negeri tersebut telah pun diulas oleh Tom 

Harrisson (1954, 1955, 1958a, 1958b, 1970), W.G. Solheim II (1961, 1974, 1983), Cheng Te 

K’un (1969), Lucas Chin & Robert Nyandoh (1975), Zuraina Majid (1982), Ipoi Datan (1993), 

Graeme Barker (2013) dan Stephen Chia (2017), manakala sejarah arkeologi Sabah telah ditulis 

oleh Tom & Barbara Harrisson (1971), W.G. Solheim II (1973a-b), Peter Molijol & Jeffrey 

Abdullah (2014) dan Stephen Chia (2016, 2017). Secara ringkasnya, kajian awal arkeologi 

negara hanya melibatkan survei dan eksplorasi yang dijalankan oleh ahli arkeologi amatur yang 

terdiri daripada pegawai British untuk mencari maklumat atau bahan antik untuk muzium-

muzium di England dan juga di Malaya, Sarawak dan Sabah. Selepas Malaya memperolehi 

kemerdekaan pada tahun 1957 dan pembentukan Malaysia dengan Sarawak dan Sabah pada 

tahun 1963, kajian arkeologi mula menjadi yang lebih sistematik dan dijalankan oleh ahli 

arkeologi yang terlatih. Pertengahan tahun 1970-an dan 1980-an merupakan titik perubahan 

dalam sejarah arkeologi negara di mana pengkaji tempatan mulai menceburi diri dalam bidang 

arkeologi. Sejak itu, kajian arkeologi bukan lagi dijalankan oleh golongan amatur tetapi ianya 

telah diaktifkan semula oleh ahli arkeologi tempatan yang terlatih. Akibatnya, banyak tapak 

baru dengan data dan maklumat yang signifikan telah dihasilkan mengenai prasejarah dan 

sejarah awal Malaysia. Sehingga kini, masih terdapat isu dan cabaran yang dihadapi oleh 

arkeologi negara, terutamanya kekurangan kepakaran dan sumber manusia di universiti, 

jabatan-jabatan muzium dan warisan, sumber dana atau kewangan yang terhad serta 

kemudahan, ruang dan peralatan yang tidak mencukupi. Beberapa masalah baru juga muncul 

disebabkan oleh peningkatan pelancongan warisan arkeologi selain isu-isu lama yang berkaitan 

dengan kelemahan dalam pembentukan dan perlaksanaan perundangan untuk menjaga warisan 

arkeologi negara. Bab ini membincangkan secara ringkas sejarah arkeologi Malaysia, 

pencapaian, cabaran dan masa depan arkeologi negara. 

 

ISU DAN CABARAN DALAM WARISAN ARKEOLOGI NEGARA  

 

Di Malaysia, ancaman terhadap warisan arkeologi Malaysia sering berlaku disebabkan oleh 

dua faktor iaitu faktor semulajadi dan faktor manusia. Faktor semulajadi seperti banjir, tanah 

runtuh, hujan dan matahari panas akan merosak warisan tapak dan artifak arkeologi dengan 

edaran masa. Namun, faktor  manusia merupakan ancaman yang lebih serious disebabkan oleh 

pembangunan seperti pembinaan lebuh raya, jalan raya dan empangan, pembangunan bandar, 

aktiviti menggali guano, kuari, pertanian khususnya ladang sawit dan mencari harta karun 

(Chia 2011; 2017b). Walaupun undang-undang telah diperkenalkan selepas 1957 untuk 

melindungi dan menjaga warisan arkeologi di negara, namun pelaksanaan undang-undang 

tersebut adalah terhad, terutamanya sebelum akhir tahun 1990-an. Dari tahun 1950-an hingga 

1990-an, aktiviti menggali guano dan mencari harta karun merupakan punca utama 

kemusnahan tapak arkeologi yang terletak di dalam gua di seluruh negara. Contoh yang paling 

baik adalah  penggalian guano secara besar-besaran yang dilakukan di gua-gua yang 

mempunyai nilai arkeologi seperti Gua Niah di Sarawak, dan di Lembah Lenggong, Perak. 

Guano atau najis daripada kelawar yang mendiami gua merupakan baja organik yang baik dan 

telah dikumpul secara tradisi oleh penduduk dan petani tempatan untuk digunakan di 

penanaman padi, sayur, buah-buahan dan bunga. Selain itu, aktiviti kuari di bukit batu kapur 

telah merosakkan gua dan pelindung batuan yang ada nilai arkeologi, contohnya di kompleks 

batu kapur Gua Badak, Lenggong, Perak, yang mengandungi lukisan gua purba telah 

dirosakkan oleh aktiviti kuari pada awal 1990-an. Laporan telah dibuat oleh penduduk 

tempatan kepada Jabatan Muzium dan Antikuti dan tindakan diambil untuk menghentikan 

projek tersebut. Pada 2007, satu lagi tapak arkeologi yang penting di Pulau Balambangan, 

Kudat, Sabah turut diancam kemusnahan oleh aktiviti kuari dan pembukaan ladang kelapa 

sawit. Mujurlah ia segera diselamatkan oleh World Wildlife Fund Malaysia, Jabatan Muzium 

Sabah, dan pertubuhan bukan kerajaan yang lain. 

Pembinaan lebuh raya, jalan raya, saluran paip gas dan empangan yang melibatkan penggalian 

secara besar-besaran terus mengancam warisan arkeologi di negara ini. Sebelum 1990-an, 

majoriti projek tersebut telah dijalankan tanpa sebarang bentuk penilaian impak arkeologi. 

Ramai pemaju mungkin tidak tahu lokasi tapak arkeologi kerana kekurangan pengetahuan atau 

penulisan tentang kewujudan tapak arkeologi. Di samping itu, tiada penalti dikenakan jika 

pemaju gagal melaporkan penemuan tapak atau artifak arkeologi secara tidak sengaja. Mungkin 

juga pemaju jarang melaporkan jumpaan arkeologi kerana takut ianya akan melambatkan dan 

meningkatkan kos projek - pihak berkuasa negeri, muzium dan warisan biasanya akan campur 

tangan atau menghentikan projek apabila penemuan arkeologi dilaporkan kepada mereka. 

Pembinaan lebuh raya Gerik-Kuala Kangsar di Perak pada tahun 1996 adalah satu contoh yang 

baik ancaman sebegitu. Alat batu purba telah digali dan dijumpai secara tidak sengaja semasa 

kerja-kerja pembinaan lebuh raya di Bukit Jawa, Kampung Gelok, Lenggong. Seorang 

penduduk tempatan yang telah bekerja selama bertahun-tahun dengan PPAM di USM, Pulau 

Pinang telah mengenal pasti alat-alat batu ini  dan melaporkannya  kepada USM. Selepas itu, 

Jabatan Muzium dan Antikuiti Malaysia dan Jabatan Kerja Raya Perak telah mengeluarkan 

arahan berhenti kerja untuk membolehkan kumpulan ahli arkeologi dari USM untuk 

menjalankan ekskavasi menyelamat, yang akhirnya membawa kepada penemuan salah satu 

tapak Paleolitik yang tertua di negara ini (Zuraina Majid 1997). Di Ulu Terengganu pula, 

beberapa bukit batu kapur yang mengandungi gua dan kepentingan arkeologi dipercayai telah 

tenggelam dalam air semasa pembinaan empangan di Tasik Kenyir di antara tahun 1978 dan 

1985 (Price 2002). Baru-baru ini, nasib yang sama bakal melanda warisan arkeologi di Ulu 

Kelantan kerana terdapat cadangan untuk Projek Pembangunan Tenaga Hidroelektrik Lebir di 

Gua Musang yang akan membina sebuah empangan dan tenggelami kawasan seluas 15,400 

hektar termasuk beberapa tapak arkeologi yang terpenting di negara ini seperti Gua Cha, Gua 

Chawas dan Gua Peraling di Ulu Kelantan (New Straits Times, 23 March 2017). Pada 

November 2022, semasa menjalankan kajian impak arkeologi di Lembah Nenggeri, penyelidik 

daripada UKM telah menemui pengkebumian rangka manusia lengkap dalam posisi terlipat 

bersama artifak batu di Gua Keledung Kecil yang dipercayai dari Zaman Paleolitik (Bernama, 

31 Mei 2023). 

 

Satu lagi ancaman utama terhadap warisan arkeologi negara adalah aktiviti pertanian, 

khususnya pembukaan tanah secara besar-besaran untuk ladang getah dan kelapa sawit di 

kawasan kaya dengan warisan arkeologi yang telah mengganggu atau merosakkan lapisan 

tanah yang mengandungi artifak dan bukit budaya arkeologi negara. Contohnya kawasan-

kawasan seperti tapak Kota Tampan, Bukit Jawa dan Bukit Bunuh di Lembah Lenggong, Perak 

dan tapak Sungai Batu di Lembah Bujang, Kedah. Ancaman lain terhadap warisan arkeologi 

negara adalah agama, nilai atau kepercayaan seperti kes di Bario, Sarawak apabila majoriti 

masyarakat asli Kelabit di Bario telah memeluk agama Kristian sejak 1940-an dan tidak lagi 

mengamalkan penyembahan batu megalit. Jabatan Muzium Sarawak terpaksa campur tangan 

untuk menghentikan kemusnahan secara sengaja pada monumen purba megalit di Bario (Ipoi 

Datan, Pengarah Muzium Sarawak, komunikasi peribadi, Januari 2017). 

 

Di Malaysia, beberapa tapak arkeologi, muzium dan taman telah dibangunkan untuk 

arkeopelancongan contohnya Gua Niah di Sarawak, Lembah Lenggong di Perak, Lembah 

Bujang di Kedah, dan Bukit Tengkorak di Sabah (Chia 2010). Keempat-empat kawasan 

tersebut adalah antara yang terkaya dengan warisan arkeologi dan terkenal sekali di negara ini. 

Namun, pembangunan pelancongan di kawasan ini turut menimbulkan beberapa isu dan 

cabaran baru dalam pengurusan, pemuliharaan dan perlindungan warisan arkeologi negara. 

 

Di Gua Niah, kajian arkeologi yang dijalankan sejak tahun 1950-an telah menghasilkan 

beberapa penemuan yang penting tentang prasejarah Malaysia (Harrisson 1957, 1958; Zuraina 

Majid 1982; Barker et.al. 2002; Barker 2005, 2013). Antara penemuan terpenting adalah 

tengkorak manusia tertua di negara ini, bertarikh sekitar 40,000 tahun yang lalu serta kira-kira 

166 kubur manusia dari zaman pra-Neolitik dan Neolitik yang dikebumikan dengan tembikar, 

artifak batu dan sisa makanan (Harrisson 1967). Gua Niah juga mempunyai lukisan gua yang 

unik dan pengebumian perahu sejak 1,000 hingga 2,000 tahun lalu (Harrisson 1958c). Pada 

1998, Muzium Arkeologi Niah telah dibina di Taman Negara Niah untuk mempamerkan 

penemuan arkeologi dan menarik lebih ramai pelancong ke Gua Niah. Taman Negara Niah kini 

diuruskan oleh Jabatan Perhutanan Sarawak, tetapi tapak muzium dan tapak arkeologi masih 

di bawah jagaan Jabatan Muzium Sarawak. Setiap tahun, dianggarkan sekitar 25,000 pelancong 

melawat Muzium Arkeologi Niah dan tapak arkeologi di Niah (Anyie Wan, Pembantu Kanan 

Muzium Sarawak, komunikasi peribadi, Mei 2017). Untuk mengurangkan ancaman dari 

pelancong (dan juga penggali guano dan pengumpul sarang burung tempatan), Muzium 

Sarawak telah melaksanakan beberapa langkah perlindungan warisan arkeologi. Ini 

termasuklah memagarkan tapak arkeologi yang penting di Gua Niah seperti West Mouth dan 

Painted Cave. Ini berkesan dalam mencegah aktiviti penggalian guano, pencerobohan oleh 

pelancong dan pelawat memasuki dan merosakkan tapak arkeologi. Penggali guano, 

bagaimanapun, dibenarkan oleh Taman Negara Niah dan pihak berkuasa muzium untuk 

menggali di kawasan yang tidak ada kepentingan arkeologi di Gua Niah. Pelancong dan 

pelawat masih boleh melihat tapak ekskavasi dan lukisan gua melalui pagar dawai tetapi 

terdapat aduan bahawa ianya tidak boleh dilihat dengan jelas dari jauh. Pada tahun 2009, 

muzium telah menangani isu ini dengan meletakkan panel maklumat dan gambar mengenai 

penemuan arkeologi dan lukisan gua pada pintu pagar. Untuk memelihara dan mempromosikan 

arkeologi Gua Niah dengan lebih baik, kerajaan negeri Sarawak telah mengambil inisiatif dan 

memberikan peruntukan besar untuk menyediakan dosier untuk permohonan Kompleks Taman 

Negara Gua Niah sebagai tapak Warisan Dunia UNESCO. Usaha pencalonan tersebut telah 

bermula sejak 2019 dengan dokumen Senarai Tentatif dihantar kepada UNESCO pda 22 

Januari 2021 dan 31 Januari 2023. Kompleks Gua Taman Negara Niah di Sarawak akhirnya 

berjaya diiktiraf sebagai Tapak Warisan Arkeologi Dunia UNESCO di New Delhi, India pada 

31 Julai 2024 (Bernama, 27 Julai 2024). 

 

Lembah Lenggong di Ulu Perak adalah satu lagi kawasan yang kaya dengan warisan arkeologi 

dan telah menghasilkan penemuan yang penting mengenai prasejarah Malaysia. Bermula pada 

tahun 1987, penyelidikan arkeologi oleh USM, Pulau Pinang, telah menyumbang banyak 

pengetahuan mengenai prasejarah Lembah Lenggong, Malaysia dan Asia Tenggara (Zuraina 

Majid 2003; Mokhtar Saidin dan Jeffrey Abdullah 2007; Zolkurnian 1998; Chia 1997). 

Kebanyakan artifak arkeologi dari Lembah Lenggong kini dipamerkan di Galeri Arkeologi 

Lenggong di Perak, yang dibina oleh Jabatan Muzium dan Antikuiti dari tahun 1998 hingga 

2001. Sejak dibuka pada 2003, galeri tersebut telah menarik kira-kira 5,000 hingga 6,000 

pelawat setiap bulan, kebanyakannya pelancong tempatan tetapi terdapat juga sejumlah kecil 

pelancong asing (Nur Aidah, kakitangan Galeri Arkeologi Lenggong, komunikasi peribadi, 10 

April 2014). Pada tahun 2012, galeri ini telah diletakkan di bawah jagaan Jabatan Warisan 

Negara dan mempamerkan artifak dari Zaman Paleolitik dan Neolitik serta budaya Zaman 

Logam. Salah satu penemuan yang paling penting yang disimpan dan dipamerkan di galeri ini 

adalah Manusia Perak, rangka berusia 10,000 tahun yang ditemui di Gua Gunung Runtuh, 

Lenggong, Perak (Zuraina Majid 1994; 2005). Oleh kerana kepentingannya, Manusia Perak 

telah dipelihara dengan baik dalam persekitaran yang terkawal sejak 26 tahun yang lalu  (Chia 

dan Sam 1994; Chia 2005b). Di Lembah Lenggong, Jabatan Warisan Negara telah membina 

panel maklumat dan jalan ke beberapa tapak arkeologi utama untuk menarik lebih pengunjung. 

Walau bagaimanapun, peningkatan pembangunan dan jumlah pelancong di Lembah Lenggong 

telah mengakibatkan beberapa lukisan gua di Gua Badak dan Gua Batu Tukang dirosakkan 

dengan grafiti oleh pengunjung yang tidak bertanggungjawab. Jabatan Warisan Negara telah 

menangani masalah ini dengan meletakkan pagar di beberapa pintu masuk gua dan 

menganjurkan lawatan berpandu ke tapak-tapak tersebut. Pada 2011, Jabatan Warisan Negara 

dengan bantuan USM telah menyediakan dan mengemukakan dossier Warisan Arkeologi 

Lembah Lenggong kepada UNESCO untuk disenaraikan sebagai Tapak Warisan Dunia. 

Warisan Arkeologi Lembah Lenggong berjaya diiktiraf sebagai Tapak Warisan Dunia pada 30 

Jun 2012 dan Pelan Pengurusan Pemuliharaan Lembah Lenggong telah dikemukakan kepada 

UNESCO pada Januari 2014 (Dermawan 2014). Pelan pengurusan tersebut meliputi 

perlindungan bagi tanah dan tapak, pengurusan pelancongan, pemantauan dan dokumentasi, 

pengurusan kewangan, tadbir urus, pengurusan ‘outreach’, penyelidikan arkeologi, 

pemuliharaan, pengurusan risiko dan penyelenggaraan tapak. Sejak Julai 2023, Jabatan 

Warisan Negara, Kementerian Pelancongan, Seni dan Kebudayaan telah menyerah pengurusan 

Tapak Warisan Dunia Lembah Lenggong kepada Kerajaan Negeri Perak.  

 

Kawasan Lembah Bujang juga kaya dengan warisan arkeologi di mana kajian arkeologi telah 

dimulakan sejak 1840-an oleh pegawai-pegawai British dan diteruskan pada tahun 1970 oleh 

ahli arkeologi tempatan yang mendedahkan kehadiran tamadun awal bertarikh dari abad ke-3 

hingga abad ke-14 Masihi (Leong 1980; Nik Hassan Shuhaimi Nik Abdul Rahman dan Othman 

Mohd Yatim 1992; Mohd Supian Sabtu 2002). Antara penemuan yang dijumpai adalah struktur 

kuil Hindu-Buddha dan artifak seperti arca, batu bersurat, seramik, syiling, manik dan artifak 

kaca. Secara ringkasnya, kajian menunjukkan bahawa Lembah Bujang merupakan pusat awal 

Kerajaan Sriwijaya yang aktif semasa abad ke-7 Masihi hasil perdagangan maritim dengan 

China dan India, dan ianya adalah satu entrepot yang penting pada abad ke-9 atau abad ke-10 

Masihi. Kajian terbaru mencadangkan bahawa Sungai Batu pernah menjadi pertempatan 

sebuah kerajaan yang paling terawal di Kedah, bertarikh abad pertama Masihi (Mokhtar et al. 

2011). Pada 1978-1980, Muzium Arkeologi Lembah Bujang telah dibina oleh Muzium Negara 

untuk mempamerkan artifak yang digali dari tapak-tapak di Lembah Bujang. Menurut laporan 

tahunan Jabatan Muzium Malaysia (JMM 2015), Muzium Arkeologi Lembah Bujang telah 

menerima kira-kira 140,000 hingga 160,000 pengunjung sejak 2011-2013 di mana 

kebanyakannya adalah pelawat tempatan. Antara isu dan masalah di Lembah Bujang adalah 

kekurangan pemantauan dan kerosakan pada tapak akibat dari pembangunan bandar, pelawat 

dan pencuri. Terdapat lebih daripada 100 tapak-tapak terbuka di Lembah Bujang, termasuk 

runtuhan kuil Hindu-Buddha, jeti purba dan tapak peleburan besi. Tugas untuk melindungi dan 

memantau tapak arkeologi di Lembah Bujang merupakan satu cabaran yang besar kerana 

kawasan arkeologinya yang luas, kira-kira 400 km persegi yang bersempadan dengan Bukit 

Choras dan Gunung Jerai,  dan Selat Melaka di barat dan Sungai Muda di selatan. Di tapak 

Sungai Batu, terdapat beberapa kes kecurian batu bata dari tapak kajian yang dipercayai 

digunakan sebagai objek ritual atau untuk tujuan lain yang tidak diketahui. Setelah itu, para 

penyelidik dari USM dan pihak berkuasa terpaksa menjalankan pemantauan sekuriti 24 jam 

untuk menjaga tapak di Sungai Batu. Dalam satu lagi kejadian yang terbaru, sebuah kuil Hindu 

abad ke-8 M yang dikenali sebagai Candi No. 11 di Sungai Batu, Lembah Bujang telah 

dirobohkan secara senyap oleh pemaju perumahan (Lai dan Chua 2013). Kuil purba tersebut 

telah dirosakkan sebelum dilaporkan kepada pihak jabatan warisan negeri dan persekutuan 

kerana ianya terletak di atas tanah milik persendirian seperti kebanyakan tapak-tapak lain di 

Lembah Bujang. Pemaju tersebut kemudiannya didenda dan diarahkan oleh pihak berwajib 

untuk membina semula kuil purba tersebut. Penemuan terbaru tinggalan candi dan relik Buddha 

berusia 1,200 tahun pada oleh pasukan penyelidik arkeologi USM di Bukit Choras, Yan, Kedah 

telah menarik lebih banyak minat dalam kajian dan pembangunan arkeologi di Lembah Bujang, 

Kedah (Astroawani, 26 Jun 2024). Pelbagai usaha dan perancangan kini sedang dibuat oleh 

Jabatan Warisan Negara, Kementerian Pelancongan, Seni dan Kebudayaan, Kerajaan Negeri 

Kedah dan Universiti Sains Malaysia untuk mempergiatkan lagi program penyelidikan, 

konservasi dan pembangunan Bukit Choras dan tapak-tapak arkeologi lain di Lembah Bujang 

bagi tujuan pendidikan dan arkeopelancongan negara (Berita Harian, 26 Jun 2024).   

 

Di Sabah, tapak Bukit Tengkorak di Semporna adalah sebuah tapak arkeologi yang penting 

kerana mendedahkan tapak pembuatan tembikar prasejarah yang besar dan hipotesis mengenai 

perdagangan maritim dan pertukaran jarak jauh terpanjang di kawasan Asia Tenggara dan 

rantau Pasifik (Bellwood dan Koon 1989; Chia 2008, 2006, 2005a, 2003a, 2003b, 2003c, 2001; 

Vandiver dan Chia 1997; Tykot dan Chia 1997). Kajian juga mencadangkan teknologi 

pelayaran awal dan pergerakan manusia ke arah barat dari Lautan Pasifik ke Asia Tenggara 

pada zaman Neolitik, 2,000-3,000 tahun sebelum Captain James Cook menjelajahi lautan Asia 

Selatan dan Lautan Pasifik pada tahun 1768-1779. Pada 2007-2008, Jabatan Warisan Negara 

dengan kerjasama Jabatan Muzium Sabah dan USM mula membangunkan tapak Bukit 

Tengkorak dan sebuah galeri arkeologi telah siap dibina pada 2010 untuk mempamerkan 

penemuan dari tapak ini serta tapak-tapak lain di Semporna. Pada masa kini, jumlah pelancong 

ke Bukit Tengkorak telah mencecah lebih daripada 42,000 orang pada tahun 2016 (Mahrof 

Raisin, Muzium Sabah, komunikasi peribadi, 29 Mei 2017). Walau bagaimanapun, vandalisme 

dan grafiti oleh pengunjung masih menjadi masalah utama di tapak ini, di mana panel 

maklumat yang diletakkan di tapak telah rosak dan permukaan batu diconteng dengan cat 

semburan. Terdapat juga masalah populasi monyet liar yang semakin meningkat dan 

merosakkan kemudahan seperti papan tanda, menyelongkar tong sampah untuk mencari 

makanan dan menakutkan pelawat di tapak ini. Selain Bukit Tengkorak, tapak arkeologi lain di 

Semporna seperti Melanta Tutup, Bukit Kamiri dan Bugaya (Chia 2008) juga telah dirosakkan 

oleh pelawat atau pencari harta karun yang beranggapan bahawa tapak-tapak ini mengandungi 

artifak berharga dan bernilai. Sejak itu, Jabatan Warisan Negara dan Jabatan Muzium Sabah 

telah membina pagar di tapak Melanta Tutup dan Bukit Kamiri serta mendapatkan khidmat 

bantuan daripada penduduk tempatan untuk menjaga tapak-tapak ini. Di tapak  Melanta Tutup 

dan Bugaya, tiga keranda kayu purba turut diganggu dan salah satu telah dibakar oleh orang 

yang tidak bertanggungjawab. Dua daripada keranda di Bugaya telah diselamatkan oleh 

Muzium Sabah dan USM dan dipindahkan ke Galeri Arkeologi Bukit Tengkorak untuk 

dipelihara dan dipamerkan kepada pelancong.  

 

Dari segi penyelidikan, kekurangan ahli arkeologi, kepakaran dan dana masih merupakan 

masalah utama dalam arkeologi sejak merdeka sehingga hari ini. Bilangan ahli arkeologi 

tempatan yang terlatih telah bertambah dengan perlahan sejak lewat 1970-an dari beberapa 

orang sehingga puluhan orang daripada generasi kedua dan ketiga pada masa kini. Majoriti ahli 

arkeologi yang aktif sekarang bekerja sebagai pensyarah/penyelidik di universiti awam seperti 

USM, UKM, UM, UPSI dan UMS. Sebilangan kecil pula bekerja di jabatan warisan dan 

muzium peringkat persekutuan dan negeri. Secara amnya, kajian di USM tertumpu pada 

arkeologi prasejarah manakala kajian di UKM, UM dan UPSI tertumpu pada arkeologi 

protosejarah dan sejarah awal manakala kajian di UMS pada arkeologi maritim dan sejarah 

awal. Negara masih memerlukan lebih ramai lagi ahli arkeologi yang terlatih, khusunya pada 

peringkat PhD kerana terdapat hanya sekitar 15 orang ahli arkeologi yang mempunyai 

kelulusan PhD di negara ini sekarang. Tetapi masalah yang sering dihadapi adalah peluang 

pekerjaan yang terhad di universiti awam, jabatan muzium dan warisan. Oleh sebab itu, pihak 

berwajib khususnya Jabatan Warisan Negara dan Negeri perlu mengambil initiatif untuk 

mewujudkan lebih banyak peluang pekerjaan seperti yang dilakukan di Amerika Syarikat, 

United Kingdom, Australia dan Jepun di mana perlaksanaan perundangan yang ketat terhadap 

warisan arkeologi mewajibkan setiap projek pembangunan yang melibatkan penggalian 

menjalankan kajian impak arkeologi di kawasan yang mempunyai nilai arkeologi. Hal tersebut 

akan mewujudkan jawatan arkeologi di syarikat swasta dan ramai ahli arkeologi boleh 

digunakan untuk menjalankan kajian impak arkeologi dan membantu dalam pengurusan 

warisan arkeologi negara. Sejak merdeka, kajian arkeologi juga telah mula berubah menjadi 

satu bidang multidisipin dan saintifik. Kelebihan pendekatan ini adalah kajian arkeologi dapat 

menghasilkan lebih banyak data untuk memahami prasejarah negara. Namun, dalam usaha 

untuk menjadikan kajian arkeologi lebih saintifik terdapat juga risiko dan kelemahan kerana 

kajian arkeologi telah menjadi terlalu saintifik dan hilang perspektif antropologi yang 

merupakan matlamat utama kajian arkeologi.  

 

Dari segi penerbitan arkeologi, kebanyakan hasil kajian kini ditulis dalam bahasa melayu dan 

diterbitkan dalam jurnal dan buku tempatan yang mempunyai pembaca dan penyebaran yang 

terhad. Penerbitan kajian arkeologi perlu diterjemahkan dalam bahasa Inggeris agar lebih ramai 

orang boleh mengetahui dan merujuk tentang arkeologi negara, khususnya jumpaan arkeologi 

yang penting dan baru. Sehubungan itu, hasil jumpaan dan kajian, khususnya yang penting dan 

boleh mengubah sejarah negara, Asia Tenggara ataupun dunia bukan sahaja perlu dibentangkan 

dalam persidangan antarabangsa tetapi juga wajib dihantar untuk penilaian dan penerbitan di 

jurnal-jurnal terindeks dalam ISI dengan faktor impak tinggi seperti Nature dan Science supaya 

dapat disahkan oleh pakar-pakar dalam bidang berkenaan sebelum hasil kajian boleh diterima 

dan dicatatkan dalam sejarah negara, pameran tetap di galeri atau muzium, buku teks negara 

atau disebarkan kepada pembaca antarabangsa.  

 

Dari segi pengurusan warisan arkeologi negara, pihak Jabatan Warisan dan Muzium masih 

kekurangan ahli konservator yang terlatih dengan pengetahuan saintifik yang baik untuk 

menyelesaikan isu-isu pemeliharaan dan pemuliharaan serta masalah tapak arkeologi dan 

artifak. Pada masa ini, majoriti kakitangan teknikal muzium biasanya menjalankan 

pembersihan asas dan penyelenggaraan tapak arkeologi dan artifak. Mereka kurang kemahiran 

dan pengetahuan untuk menangani isu dan masalah baru dalam pemeliharaan dan pemuliharaan 

dalam kawasan tropika. Tugas menyelamat dan memulihara tapak arkeologi dan artifak 

menjadi lebih mencabar dengan iklim panas dan lembap yang mempercepatkan proses 

kerosakan tapak dan artifak. Antara pemeliharaan warisan arkeologi yang paling mencabar 

adalah lukisan gua seperti yang terdapat di Gua Kain Hitam, Niah dan Gua Tambun, Perak 

kerana lukisan tersebut tidak dilindungi dan terdedah kepada persekitaran yang tidak stabil dan 

juga tumbuh-tumbuhan seperti alga dan lumut (Harrisson 1958; Tan dan Chia 2010; 2011; 

2012). Kekurangan ruang penyimpanan dan kemudahan pemeliharaan yang kurang baik di 

jabatan warisan, muzium dan universiti merupakan masalah yang besar di Malaysia. Setiap 

tahun, banyak artifak diperolehi daripada survei dan ekskavasi arkeologi yang memerlukan 

pendaftaran, pemeliharaan dan penyimpanan. Kebanyakan artifak sering tidak dikatalog 

dengan teliti dan disimpan dalam kotak kertas atau plastik kerana kekangan masa dan 

kekurangan ruang penyimpanan. Selain itu, persekitaran kebanyakan muzium di negara ini 

adalah tidak sesuai untuk menyimpan dan memelihara artifak, terutamanya artifak organik. 

Artifak biasanya disimpan dalam keadaan yang tidak stabil (penghawa dingin hanya 

dihidupkan pada waktu pejabat, kira-kira 8 jam sehari menyebabkan suhu dan kelembapan 

yang tidak stabil) dan memudaratkan artifak. Faktor-faktor lain seperti pencemaran udara, 

tindakan kimia cahaya, dan biodegradasi yang disebabkan oleh kulat dan serangga turut 

menjadi punca kerosakan bahan arkeologi. Dalam usaha untuk melindungi tapak dan artifak 

arkeologi, langkah penyelenggaraan tapak dan pemantauan tapak perlu dipertingkatkan lagi. 

Pembinaan kemudahan untuk pemuliharaan dan penyimpanan bahan arkeologi yang baik juga 

perlu seperti yang telah dilakukan oleh Jabatan Muzium Malaysia dan Jabatan Muziumn 

Sarawak. Memandangkan tapak dan artifak arkeologi sering ditemui dalam keadaan yang 

terganggu dan rosak, perlindungan dan pemeliharaan menjadi satu tugas yang sukar dan 

mencabar. Tambahan pula, ekskavasi arkeologi adalah aktiviti yang memusnahkan dan artifak 

yang didedahkan semasa ekskavasi kepada suhu dan kelembapan yang tinggi boleh dan telah 

menyebabkan kerosakan yang teruk kepada bahan arkeologi. Oleh sebab itu, artifak yang 

dijumpai semasa ekskavasi perlu penjagaan dan perhatian yang segera oleh ahli konservator 

yang terlatih semasa dan selepas ekskavasi tetapi malangnya hal tersebut sering tidak berlaku 

di Malaysia kerana kekurangan dana dan kakitangan yang terlatih untuk memelihara dan 

menyimpan artifak yang sering dijumpai dalam jumlah yang banyak. 

PERUNDANGAN MALAYSIA WARISAN ARKEOLOGI 

 

Setelah kemerdekaan Tanah Melayu atau Malaya pada tahun 1957 dan pembentukan Malaysia 

dengan Sarawak dan Sabah pada tahun 1963, tapak dan artifak arkeologi telah dilindungi di 

bawah undang-undang yang berasingan di tiga kawasan utama di Malaysia, iaitu Semenanjung 

Malaysia, Sarawak dan Sabah. Di Semenanjung Malaysia, pada mulanya dilindungi di bawah 

Akta Antikuiti 1976 (Akta 168) dan Akta Trove Treasure 1957 (Akta 542) yang mengawal 

pemeliharaan dan kajian monumen lama dan bersejarah, tapak prasejarah, artifak prasejarah 

dan bersejarah, dan juga perkara-perkara yang berkaitan dengan perdagangan dan eksport 

artifak prasejarah dan bersejarah. Akta ini memerlukan kelulusan daripada Ketua Pengarah 

Jabatan Muzium dan Antikuiti Malaysia untuk menjalankan penggalian di tapak arkeologi. 

Pada bulan Mac 2005, Akta Antikuiti 1976 dan Akta Harta Karun 1957 telah dimansuhkan dan 

digantikan dengan Akta Warisan Kebangsaan 2005 di bawah Jabatan Warisan Negara, 

Kementerian Pelancongan dan Kebudayaan untuk memberi perlindungan yang lebih baik bagi 

terhadap warisan arkeologi dan budaya di Malaysia  

 

Di Sarawak, tapak arkeologi dan artifak kini dilindungi oleh Ordinan Warisan Budaya Sarawak 

1993 yang menggantikan Antikuiti Ordinan Cap. 134 (1958 Ed). Ordinan ini memberi 

peruntukan bagi pemeliharaan antik, monumen dan tapak yang berunsurkan budaya, arkeologi, 

seni bina, seni, agama atau nilai tradisional untuk faedah negeri dan sebagai warisan rakyat. Di 

Sabah pula, Antikuiti dan Harta Karun Enakmen No.11 Tahun 1977 diperuntukkan untuk 

mengawal dan memelihara monumen lama dan bersejarah, tapak dan peninggalan zaman purba 

dan antik negara. Undang-undang ini telah dipinda dan digantikan dengan Antikuiti dan Harta 

Karun (Pindaan) 2006. Selain itu, tapak arkeologi juga boleh diisytiharkan sebagai Warisan 

Kebudayaan di bawah Enakmen Warisan Budaya (Pemuliharaan) 1997. Selain daripada 

undang-undang utama, terdapat juga undang-undang lain di negara ini untuk mewartakan dan 

melindungi tapak arkeologi seperti Kanun Tanah Negara 1965, Ordinan Tanah Sabah (Cap 68) 

1950 dan Kanun Tanah Sarawak (Cap 81) 1958. Undang-undang adat penduduk asli juga telah 

digunakan untuk melindungi tanah, warisan dan cara hidup golongan minoriti peribumi di 

Malaysia. Undang-undang ini termasuk Akta Orang Asli 1954 (menggabungkan segala pindaan 

hingga 1 Januari 2006) di semenanjung Malaysia, Ordinan Mahkamah Anak Negeri, 1992 

(Ord. 9/92) dan Adat Undang-undang Ordinan Anak Negeri (cap. 51) di Sarawak, dan Enakmen 

Mahkamah Anak Negeri 1992: Mahkamah Anak Negeri (Native Customary Laws) Peraturan 

1995 di Sabah. 

 

Walaupun terdapat pelbagai perundangan namun ianya masih boleh diperbaiki lagi untuk 

melindungi kawasan-kawasan yang kaya dengan warisan arkeologi. Salah satu pembaikan 

adalah keperluan untuk mewajibkan penilaian impak arkeologi sebelum bermulanya sebarang 

projek berskala besar seperti kuari, pembinaan empangan dan lebuh raya, penebangan hutan 

atau pembukaan kawasan besar tanah untuk ladang kelapa sawit. Pada masa ini, penilaian kesan 

alam sekitar (EIA) bagi projek-projek pembangunan dikawal secara berasingan dan berbeza di 

setiap negeri. Dalam usaha untuk mempunyai keseragaman dan kawalan yang lebih baik ke 

atas keputusan mengenai keperluan EIA bagi projek-projek pembangunan, Kementerian 

Sumber Asli dan Alam Sekitar Malaysia kini sedang mengkaji untuk meletakkan semua projek 

EIA di bawah kuasa Kerajaan Persekutuan. Setakat ini, bagaimanapun, penilaian impak 

arkeologi masih belum diwajibkan bagi semua projek EIA di Malaysia. Walau bagaimanapun, 

kesedaran tentang kepentingan dan keperluan penilain impak arkeologi untuk melindungi 

sejarah negara daripada kemusnahan telah disedari dalam tempoh 10 tahun yang lalu oleh 

beberapa projek pembangunan besar seperti Projek Paip Gas PETRONAS di Semenanjung 

Malaysia dari tahun 1989 - 1995 dan pembinaan empangan Bakun, Murum dan Baram di 

Sarawak pada 1994 - 1995, 2010 dan 2013 masing-masing. Semasa Projek Paip Gas 

PETRONAS, tiga tapak megalitik di kawasan Negeri Sembilan-Melaka telah diselamatkan 

pada tahun 1989, dan dipindahkan ke Kuala Lumpur dan selepas itu ke Putrajaya (Zuraina 

Majid 1993). Di Sarawak pula, kerajaan negeri telah mula mengambil kira penglibatan 

masyarakat pribumi dalam perlindungan budaya warisan, nilai serta hak-hak mereka semasa 

pembinaan empangan Bakun, Murum dan Baram hidroelektrik di Sarawak. Kajian EIA telah 

mengandungi komponen arkeologi untuk mengenal pasti dan penempatan semula perkuburan 

purba, tapak suci dan rumah panjang lama orang Kayan, Kenyah dan Penan yang terjejas akibat 

projek empangan tersebut. Undang-undang adat penduduk asli (Adat Undang-undang Ordinan 

Native [cap. 51] di Sarawak) telah digunakan untuk membayar pampasan dan perkara-perkara 

lain yang berkaitan dengan penempatan semula dan banjir pada penempatan mereka. Manakala 

di Baram, setelah bantahan yang berterusan daripada penduduk pribumi, akhirnya Ketua 

Menteri Sarawak mengumumkan bahawa pembinaan empangan di Baram telah ditangguhkan 

(The Borneo Post, 19 Nov 2015). Selain perundangan dalam negara, Malaysia juga telah 

melindungi dua tapak dalam senarai tapak warisan dunia UNESCO. Kedua-dua tapak warisan 

dunia tersebut adalah Warisan Arkeologi Lembah Lenggong di Perak yang diisytiharkan pada 

2 Julai 2012 dan bandar bersejarah Melaka & George Town pada 7 Julai 2008. Sejak itu, 

peningkatan pelancongan dan ekonomi di kedua-dua tapak warisan dunia ini telah mencetuskan 

lebih banyak minat dan sokongan daripada pihak kerajaan, swasta dan orang  awam untuk 

memelihara kelestarian warisan arkeologi dan budaya negara. Baru-baru ini negara telah 

menambahkan satu lagi Tapak Warisan Dunia UNESCO Kompleks Taman Negara Gua Niah 

pada 31 Julai 2024. 

 

MASA DEPAN ARKEOLOGI DI MALAYSIA 

 

Pengurusan warisan arkeologi yang baik bukan sahaja akan memastikan manfaat ekonomi yang 

mampan dalam jangka masa panjang untuk semua orang, tetapi ia juga akan memberi 

perlindungan kepada warisan arkeologi negara. Salah satu isu penting yang perlu ditangani 

dengan segera ialah keperluan untuk mewujudkan satu pelan pengurusan induk untuk warisan 

arkeologi negara berdasarkan piawaian antarabangsa seperti yang ditetapkan oleh UNESCO 

World Heritage, ICCROM, ICOMOS dan IUCN. Pengurusan warisan arkeologi yang baik 

memerlukan input, penglibatan dan interaksi yang kompleks di antara semua pihak yang 

berkepentingan, termasuk individu yang mempunyai latar belakang dan pelbagai kepakaran. 

Pendekatan sedemikian adalah penting demi kejayaan rancangan pengurusan warisan 

arkeologi kerana ia memerlukan sokongan dan penyertaan pada setiap peringkat samada 

peringkat kementerian, negeri dan kerajaan tempatan, jabatan muzium dan warisan, universiti, 

organisasi warisan bukan kerajaan,  individual serta masyarakat tempatan. Namun, pendekatan 

yang ideal sedemikian jarang dilihat secara seimbang seperti yang dialami oleh Tapak Warisan 

Dunia di Luang Prabang, Laos (Sims dan Winter 2016). Ini adalah kerana terdapat isu dan 

masalah dalam mewujudkan saluran komunikasi, menjana pendapatan dan memastikan 

penyertaan dalam membuat keputusan semuanya bergantung kepada persekitaran politik dan 

ekonomi negara (Aas et al. 2005). Sejak penubuhannya pada tahun 2005, Jabatan Warisan 

Negara di bawah Kementerian Pelancongan dan Kebudayaan Malaysia telah mengambil 

pelbagai langkah untuk melindungi dan menjaga warisan budaya dan arkeologi di negara ini. 

Memandangkan tapak arkeologi dan artifak jarang ditemui dalam keadaan yang terpelihara 

serta ekskavasi arkeologi adalah merosakkan, ahli arkeologi dan pihak berwajib perlu 

memulihara tapak dan artifak semasa dan selepas kajian. Ini boleh menjadi sangat mahal, 

terutamanya jika tapak ekskavasi meliputi kawasan yang luas dan kaya dengan tinggalan 

arkeologi. Sebaik-baiknya, etika arkeologi memerlukan semua tapak dipelihara dan dipulihara, 

tetapi banyak faktor seperti kos, kepakaran dan isu pemilikan tapak sering menghadkannya. 

Satu amalan yang sering digunakan oleh ahli arkeologi adalah menghadkan tapak ekskavasi 

dan kambus kembali petak ekskavasi yang tidak penting atau tapak yang memberikan 

maklumat yang sama selepas penggalian, tetapi malangnya bukan semua ahli arkeologi 

mengamalkannya di Malaysia. Oleh sebab itu, keutamaan seharusnya diberi untuk memelihara 

dan melindungi tapak dan artifak yang penting dahulu di negara ini. Usaha ini telah dilakukan 

sejak tahun 2005 oleh Jabatan Warisan Negara dengan bantuan ahli arkeologi tempatan dengan 

meletakkan tapak atau artifak yang paling penting dalam Senarai Warisan Kebangsaan, 

manakala tapak dan artifak penting yang lain dimasukkan dalam Senarai Warisan. Selain itu, 

Jabatan Warisan Negara telah mempertingkatkan perlindungan Warisan Arkeologi Lembah 

Lenggong sebagai tapak Warisan Dunia UNESCO pada tahun 2012. Sehingga kini, inventori 

tapak arkeologi negara berjumlah 1,169 tapak yang terdiri daripada 1,010 tapak darat dan 159 

tapak bawah air (Ruzairy Arbi, Timbalan Pesuruhjaya Warisan, temubual, 28 Mac 2024). 

Terdapat 15 tapak arkeologi yang berstatus Warisan Kebangsaan iaitu Candi Pengkalan Bujang 

(Tapak 8 and 23) di Merbok, Tapak Arkeologi Sungai Batu di Semeling, Kedah; Bukit Jawa, 

Kota Tampan, Bukit Bunuh, Gua Teluk Kelawar, Gua Harimau di Lenggong, Gua Batu 

Tambun, Ipoh, Pulau Kelumpang, Kuala Selinsing, Perak; Kompleks Sejarah Pengkalan 

Kempas, Linggi, Negeri  Sembilan; Bastion Middelburg dan Runtuhan Gereja St. Paul di 

Bandar Hilir, Melaka; Kota Johor Lama di Kota Tinggi, Johor. Terdapat 7 tapak arkeologi 

berstatus Warisan iaitu Candi Bukit Choras di Yan, Candi Permatang Pasir di Kuala Muda, 

Kedah; Gua Badak di Lenggong, Perak; Bukit Raja di Kuala Selangor; Runtuhan Gereja St. 

John di Melaka; Tapak kawasan Tinggalan Perahu Bunga Mas di Kota Bharu dan Gua Cha di 

Lembah Nenggiri, Kelantan. Banyak lagi tapak arkeologi dalam proses pewartaan di bawah 

Akta 645 oleh Jawatankuasa Pakar Warisan Tapak Arkeologi dan Kebudayaan Bawah Air di 

bawah Pesuruhjaya Warisan JWN. 

 

Untuk menjaga warisan arkeologi negara dengan lebih baik, seharusnya setiap negeri 

mewujudkan enakman warisan di peringkat negeri masing-masing. Setakat ini, negeri yang 

mempunyai enakman Warisan adalah Sarawak, Sabah, Melaka, Pulau Pinang dan Johor. Selain 

itu, adalah lebih sesuai jika tapak atau artifak arkeologi boleh diwartakan sebagai warisan 

negeri terlebih dahulu sebelum diangkat ke peringkat kebangsaan di JWN. Pendekatan ini akan 

bantu menjaga warisan arkeologi dengan lebih baik dan proses pewartaan akan menjadi lebih 

lancar sebab urusan tanah di bawah kuasa negeri masing-masing. Tambahan lagi terdapat dua 

lapisan perlindungan dan penjagaan tapak arkeologi bersama dana daripada negeri dan 

persekutuan. Terdapat juga cadangan agar ahli arkeologi berdaftar diwujudkan untuk 

memastikan kerja dan kajian arkeologi dijalankan oleh mereka yang betul-betul pakar dalam 

bidang arkeologi yang berkenaan. Selain itu isu repatriasi artifak arkeologi daripada luar negara 

balik ke Malaysia mesti dipergiatkan lagi dan ianya memerlukan persetujuan di antara kerajaan 

dan penggunaan jaringan yang sesuai dan efektif seperti ASEAN.  

 

Di Sabah, empat tapak arkeologi (Bukit Tengkorak, Agop Batu Tulug, Lumuyu dan Tingkayu) 

telah diwartakan dan tiga tapak pertama tersebut telah diisytiharkan sebagai Warisan Budaya 

di bawah Enakmen Warisan Budaya (Pemuliharaan) 1997. Di Sarawak, tapak arkeologi Gua 

Niah telah diwartakan sebagai sebahagian daripada Monumen Sejarah Negara pada tahun 

1958, dan pada tahun 1974, sebanyak 3,100 hektar hutan dan batu kapur Gua Niah telah 

diwartakan sebagai Taman Negara Niah oleh kerajaan negeri. Pihak berwajib seperti jabatan 

warisan dan agensi pelancongan tempatan, majlis daerah dan orang awam juga perlu 

memainkan peranan mereka dalam pemeliharaan warisan arkeologi negara. Untuk memastikan 

pemeliharaan, perlindungan serta pelaksanaan dasar dan pengurusan yang lebih berkesan, 

setiap negeri perlu ada senarai tapak arkeologi sendiri dan pihak berwajib yang berkaitan perlu 

bertanggungjawab untuk melindunginya, terutama majlis-majlis kerajaan tempatan yang 

meluluskan dan mengeluarkan permit untuk projek-projek pembangunan bandar dan tanah. 

Dalam konteks Malaysia, adalah penting untuk menubuhkan jawatankuasa pengurusan yang 

terdiri daripada wakil-wakil dari semua pihak berkepentingan seperti pihak berkuasa warisan 

dan muzium, ahli arkeologi, agensi pelancongan persekutuan dan negeri, pihak berkuasa 

tempatan dan penduduk kampung yang terlibat supaya isu-isu dan konflik seperti bajet, tenaga 

kerja, pemilikan dan dasar boleh dibincangkan dan diselesaikan dengan berkesan. Kurangnya 

kesedaran dan pengetahuan sering membawa kepada kemusnahan tapak arkeologi, 

terutamanya apabila tapak yang akan dibangunkan terletak di atas tanah milik persendirian. 

Sebaik-baiknya, kerajaan negeri atau persekutuan perlu membeli tanah yang ada warisan 

arkeologi penting tetapi malangnya kerajaan negeri dan persekutuan sering tidak mampu 

membayar beratus-ratus juta ringgit untuk membeli tanah-tanah tersebut. Cara yang lebih 

praktikal, murah dan berkesan untuk menangani masalah ini adalah dengan mendidik bukan 

sahaja pembuat dasar dan pihak berkuasa tetapi juga orang awam, termasuklah pemaju 

mengenai kepentingan dan keperluan untuk melindungi warisan arkeologi kita. Jabatan 

Warisan Negara, misalnya, telah proaktif dalam mengadakan sesi dialog dan seminar dengan 

pihak berkuasa tempatan, pemaju dan penduduk kampung di Lembah Lenggong untuk 

membincangkan isu dan masalah mengenai penggunaan tanah dan pembangunan di zon teras 

dan zon penampan Warisan Arkeologi Lembah Lenggong. Dalam hal ini, agensi pelancongan 

arkeologi juga boleh memainkan peranan penting dalam mendidik orang ramai tentang "Do’s 

and Dont’s" semasa di tapak dan tentang kepentingan untuk melindungi tapak dan artifak. 

Jabatan Warisan Negara, agensi di bawah Kementerian Pelancongan dan Kebudayaan Malaysia 

telah ditubuhkan pada 1 Mac 2006 di bawah Akta Warisan Kebangsaan 2005. Jabatan ini 

bertanggungjawab bagi pemuliharaan dan pemeliharaan warisan negara dan semula jadi, 

warisan budaya yang nyata dan tidak ketara, warisan kebudayaan di bawah air dan harta karun. 

Walaupun terdapat perubahan undang-undang, namun masih terdapat masalah berkaitan 

dengan pelaksanaan dan penguatkuasaan undang-undang kerana kekurangan kakitangan 

penguatkuasa untuk memantau tapak arkeologi dan budaya yang banyak dan tersebar di seluruh 

negara. Terdapat juga banyak tapak arkeologi yang sukar diakses dan dipantau kerana terletak 

jauh di dalam hutan hujan. Dalam kes seperti ini, Jabatan Muzium Sabah dan Sarawak 

khususnya telah menggunakan bantuan dan perkhidmatan penduduk tempatan untuk 

memantau dan melindungi tapak-tapak arekologi dan budaya. Namun, penduduk kampung atau 

pegawai warisan dan muzium tidak mempunyai kuasa untuk menangkap pesalah dan terpaksa 

bergantung kepada bantuan polis untuk menangkap dan menghukum pesalah. Mungkin 

hukuman yang lebih berat perlu dikenakan untuk menghalang pesalah daripada memusnahkan 

tapak arkeologi dan artifak. Pada masa ini, hukuman maksimum bagi mana-mana orang yang 

melakukan sesuatu kesalahan hanya melibatkan penjara tidak melebihi lima tahun atau didenda 

tidak melebihi RM50,000 atau kedua-duanya. Di samping itu, usaha dan peruntukan perlu 

disediakan untuk melatih lebnih ramai ahli arkeologi dan konservator. Sebaik-baiknya setiap 

jabatan warisan dan muzium negeri di negara ini mempunyai sekurang-kurangnya seorang ahli 

arkeologi dan seorang konservator terlatih, makmal pemuliharaan dan kemudahan menyimpan 

artifak yang baik seperti yang telah diusahakan oleh Jabatan Muzium Malaysia di Kuala 

Lumpur. Di tempat lain, Jabatan Muzium Sarawak kini dalam proses membina kemudahan 

pemuliharaan dan penyimpanan yang sesuai untuk koleksinya. Jabatan Warisan Negara dan 

Jabatan Muzium Malaysia merupakan agensi yang perlu memulakan dan mewujudkan saluran 

komunikasi untuk menggalakkan kerjasama di kalangan ahli-ahli arkeologi, konservator, 

kurator muzium, pemandu pelancong dan masyarakat setempat. Pendekatan kerjasama 

sebegini amat diperlukan untuk mengurangkan kos dan juga kerosakan pada tapak arkeologi 

dan artifak. Tapak arkeologi dan artifak adalah warisan budaya yang tidak ternilai, terhad dan 

menjadi sebahagian aset penting warisan negara. Justeru, warisan arkeologi negara perlu 

dipelihara dan dilindungi bagi manfaat dan pengetahuan generasi yang akan datang 

ABSTRAK 

 

Bidang arkeologi telahpun diperkenalkan di Institut Pengajian Tinggi di Malaysia semenjak 

tahun 60an lagi sejajar dengan penubuhan semula Universiti Malaya pada 1 Januari 1962. Pada 

ketika itu, subjek arkeologi ditawarkan di bawah Jabatan Sejarah. Semenjak dari itu subjek 

arkeologi mula berkembang dengan lahirnya beberapa tokoh arkeologis tempatan yang 

kemudiannya mengajar di beberapa universiti awam lain iaitu Universiti Kebangsaan Malaysia 

dan Universiti Sains Malaysia. Pada peringkat awal, pembelajaran bidang arkeologi ini 

hanyalah memberi tumpuan kepada mencari data baharu untuk melengkapkan kronologi 

sejarah negara. Walau bagaimanapun, perkembangan pembangunan negara yang semakin pesat 

pada hari ini menuntut perubahan yang drastik dalam bidang arkeologi supaya dapat 

menyumbang kearah kemampanan pembangunan negara dan bergerak seiringan dengan 

kepesatan kemajuan teknologi. Justeru kerta kerja ini akan melihat sejauhmana bidang 

arkeologi yang ditawarkan di IPTA mampu untuk memenuhi keperluan kerjaya semasa di 

Malaysia. 

ABSTRAK 

 

Artikel ini akan mebincangkan berkenaan kajian arkeologi maritim di kawasan bekas tambakan 

laut di Pulau Melaka, Melaka. Penemuan secara tidak sengaja oleh beberapa orang penyelidik 

bebas dari melaka telah menemukan pelbagai jenis artifak seperti seramik, wang syiling, 

serpihan pecahan kayu dan sebagainya di permukaan kawasan ini. Pada tahun 2021, beberapa 

agensi kerajaan mengambil inisiatif untuk menjalankan kajian secara survei dan membuat 

kajian arkeologi menyelamat di kawasan tersebut. Antaranya ialah Jabatan Warisan Negara 

(JWN), Perbadanan Muzium Negeri Melaka (PERZIM) serta Universiti Kebangsaan Malaysia 

(UKM). Hasilnya, sebuah kapal purba yang dianggarkan sezaman dengan kerajaan Kesultanan 

Melayu Melaka sekitar abad ke-15 telah ditemui di tapak itu. Selain daripada penemuan kapal, 

kajian juga mendapati terdapat banyak penemuan serpihan seramik zaman Ming dan wang 

syiling sekitar abad ke-15 masihi ditemukan di dalam bahagian kapal itu. Hasil kajian pada 

fasa 1 yang begitu memberangsangkan itu, pada tahun 2022, PERZIM dan UKM sekali lagi 

membuat kajian dengan lebih teliti dan serius di tapak tersebut. Hasil penemuan pada fasa 2 

yang amat memberangsangkan itu telah mendedahkan bahawa Melaka antara sebuah negeri 

yang menjadi destinasi tarikan para pedagang dari rantau ini serta luar negara yang giat 

melakukan aktiviti perdagangan sekitar abad ke-15 masihi tersebut. 

 

kata kunci: Arkeologi, Maritim, Artifak, kapal. 

 

 

PENGENALAN 

 

Meskipun arkeologi lahir daripada kajian ke atas tapak di daratan khususnya zaman prasejarah, 

hal ini tidak menghalang kelahiran bentuk kajian arkeologi yang lain. Misalnya, kajian 

arkeologi bawah air yang berbeza dari segi kerja, letakan, dan ciri tinggalan budaya hanyalah 

perbezaan fizikalnya. (Asyaari, 2018). Pengertian dan matlamat asasnya tetap kekal sebagai 

ilmu yang mengkaji dan merekonstruksi masa lampau. Hanya sebagai asas kepada bidang 

arkeologi yang mengkhusus kepada kajian di bawah air. Bermakna, arkeologi bawah air 

hanyalah satu pelabelan untuk semua kajian arkeologi yang dijalankan di tapak bawah air 

ataupun istilah induk bagi disiplin arkeologi yang tapaknya bersifat akuatik. (Asyaari. 2001) 

 

Melaka merupakan sebuah negeri yang kaya dengan khazanah sejarah, warisan dan 

kebudayaan terutamanya pada zaman kegemilangan Kesultanan Melayu Melaka abad ke-15 

Masihi. (Abdul Latiff Abu Bakar. 1984). Selain terkenal sebagai sebuah negeri yang bersejarah, 

Melaka juga terkenal dengan kehebatannya sebagai sebuah pelabuhan tradisional yang menjadi 

tumpuan para pedagang dari dalam dan luar negara pada abad tersebut. (Ahmad Jelani. 2006). 

Kehebatan dan keagongan negeri Melaka pada abad tersebut bukan sahaja digambarkan oleh 

pengkaji tempatan. Ia juga banyak dikaji oleh orang barat misalnya dalam karya Tom Pires 

dalam buku yang bertajuk The Suma Oriental. (Amando Cortesao (ed.). 1944). 

 

Sejajar dengan beberapa perkembangan penyelidikan Arkeologi Maritim di Malaysia sejak 

awal tahun 1990 sehingga 2000an, difikirkan suatu kewajaran untuk merancang satu 

penyelidikan arkeologi maritim di negeri Melaka secara holistik. JK Hidro & Oceanography 

Consultant Sdn.Bhd. 2020. Penemuan secara tidak sengaja sebuah kapal/perahu karam yang 

terletak di tepi pantai Pulau Melaka, sekitar akhir tahun 2020 hingga Mac 2021, telah menjadi 

faktor pemangkin untuk menerokai penyelidikan arkeologi maritim di Melaka secara lebih 

serius (Lihat foto 1). Kajian awalan berbentuk survei di permukaan di kawasan terbabit melalui 

teknik pemerhatian dan alat pengesanan bahan logam (metal detactor) telah menemui pelbagai 

kesan bentuk kebudayaan material atau artifak yang ditinggalkan di kawasan tersebut seperti 

wang syiling, seramik, sisa cengkerang dan sisa kayu kapal/perahu. Justeru itu, pihak Jabatan 

Warisan Negara (JWN) dengan kerjasama dengan penyelidik dari Perbadanan Muzium Melaka 

(PERZIM) telah memulakan operasi kajian survei dan ekskavasi arkeologi menyelamat pada 

25 Mac – 1 April 2021 di Pulau Melaka. Hasil kajian awalan ini, pasukan penyelidik telah 

menemukan banyak pecahan artifak separa lengkap seperti seramik, duit syiling zaman 

Kesultanan Melayu Melaka, peluru meriam dan satu penemuan yang besar iaitu rangka 

kapal/perahu purba yang masih dalam kajian. (Asyaari, 2021). 

 

 

Foto 1: Rangka perahu/kapal purba yang ditemui semasa kajian arkeologi menyelamat di 

Pulau Melaka, Bandar Hilir, Melaka 

 

Penemuan rangka kapal serta beberapa bahan bukti artifak (Lihat foto 2) yang diperkirakan 

mempunyai konteks dari sudut arkeologi di kawasan ini telah membawa satu sinar dan harapan 

baru terutamanya dari aspek pelancongan, warisan dan sejarah negeri Melaka. 

Foto 2: Pelbagai penemuan seramik porselin biru dan putih, wang syiling zaman 

Kesultanan Melayu Melaka, syiling Portugis dan logam lain. 

 

2.0 LOKASI KAJIAN 

 

Kajian ini terletak di tepi pantai Pulau Melaka di daerah Bandar Hilir, Melaka. (Lihat foto 3 

dan foto 4 menunjukkan lokasi kajian sebelum dan selepas penambakan). 

 

 

Peta 1: Lokasi Pulau Melaka sebelum ditambak. 

Foto 3: Lokasi kajian sebelum penambakan (kotak merah). 

 

 

 

 

Foto 4: Lokasi kajian selepas penambakan, 2013 

3.0 LATAR BELAKANG DAN KAJIAN LEPAS 

 

Kajian survei arkeologi bawah air di perairan Melaka pernah dilakukan pada tahun 2005. 

Kajian survei kapal karam tersebut dilakukan oleh sebuah syarikat swasta iaitu Maritime 

Explorations (M) Sdn. Bhd, kerjasama dengan Jabatan Muzium dan Antikuiti, PERZIM serta 

Jabatan Laut Malaysia. Mereka mendapat kebenaran daripada agensi terbabit selama seminggu 

untuk melakukan kerja survei tapak kapal karam di perairan Melaka. Lokasi kajian mereka 

berdekatan dengan Pulau Upeh yang mempunyai kedalaman dasar laut antara 27 – 42 meter. 

Semasa kajian dilakukan, mereka menggunakan kaedah saintifik dan penyelaman. Enam 

kaedah pendekatan survei telah mereka lakukan. Antaranya menggunakan peralatan Side Scan 

Sonar (Fishers SSS-100K), Magnetometer (Geometric G-877), Depth Sounder (Garmin 160 

Fish Finder), GPS (Garmin 172C), komputer dan pemeriksaan manual secara penyelaman 

scuba. Hasil daripada kegiatan survei itu, pengkaji lepas telah menemui beberapa bahan bukti 

atau imej seperti bentuk kapal karam dan beberapa jenis artifak. Hasil daripada kajian survei 

tersebut, mereka telah mencadangkan agar kajian lanjutan iaitu ekskavasi arkeologi bawah air 

dilakukan secara menyeluruh. Namun demikian, kajian lanjutan tidak dapat dilakukan kerana 

faktor-faktor tertentu (Michael Flekker, 2005). 

 

Pada tahun 2007, Jabatan Warisan Negara dengan kerjasama dari PERZIM, TLDM dan Jabatan 

Laut sekali lagi melakukan kajian survei tapak kapal karam bersejarah di Selat Melaka. Hasil 

kajian tersebut, pasukan penyelidik ini telah mendapat kesan lebih kurang 33 tapak kapal karam 

bersejarah di perairan Selat Melaka khususnya antara Melaka dan sempadan Negeri Sembilan 

(Laporan Projek Survei, 2007). Jumpaan beberapa jenis artifak berjaya dikesan dan antaranya 

ialah seramik dari China, Eropah, botol kaca, bahan logam, kayu dan lain-lain. Sejak dari itu, 

setelah 13 tahun kemudiannya, kajian HIA yang memerlukan kajian survei arkeologi bawah 

sekali lagi dilakukan di kawasan tapak projek yang bakal dibangunkan itu. (Asyaari, 2020). 

 

Pada bulan Julai – September 2020, satu kajian kesan impak warisan arkeologi bawah air (HIA) 

telah dilakukan di perairan Melaka Tengah iaitu di Klebang, Kajian ini dilakukan ekoran satu 

projek penambakan laut oleh sebuah konsortium penambakan laut di Melaka. Hasil kajian 

tersebut ditemui beberapa bahan bukti artifak seperti porselin biru dan putih yang banyak 

terdapat di perairan Melaka. (Asyaari, 2020). 

 

Kajian terkini (25 Mac-31 Mac 2021) iaitu kajian arkeologi menyelamat di Pulau Melaka oleh 

Jabatan Warisan Negara (JWN), PERZIM dan penyelidik bebas telah menemukan sebuah 

rangka kapal purba serta pelbagai jenis artifak yang lain. Ekoran daripada penemuan inilah, 

satu kajian arkeologi berskala besar yang bertujuan untuk menyelamat dan mengalihkan rangka 

kapal itu telah dijalankan dalam tempoh yang ditetapkan. Penemuan secara tidak sengaja ini 

telah membawa kepada kajian fasa 1 yang menjadi pemangkin untuk menerokai penyelidikan 

arkeologi maritim di Melaka secara lebih serius. 

 

Kawasan penemuan tapak arkeologi ini merupakan bekas kawasan tambakan laut di sekitar 

Pulau Melaka. Pulau Melaka dengan kedudukan lebih kurang 2 kilometer ke arah pantai 

purba/asal. Kajian fasa 1 ini diketuai oleh JWN bertujuan untuk melakukan kerja survei dan 

gali cari menyelamat di kawasan berkenaan. Hasil tinjauan awal selama seminggu mendapati 

kawasan ini amat berpotensi dari sudut peninggalan kesan arkeologi, sejarah dan warisan 

negeri Melaka. Antara hasil jumpaan tersebut ialah rangka perahu/ kapal purba, pelbagai jenis 

artifak seperti seramik, duit syiling, sisa muatan perahu/ kapal, logam dan tulang-temulang. 

Didapati juga penemuan rangka perahu/ kapal ini dijangka berusia sejak abad ke-15 Masihi 

berdasarkan pentarikhan jumpaan artifak di dalam dan di sekeliling perahu/ kapal tersebut 

(Lihat foto 5). 

   

 

Foto 5: Penemuan rangka kapal/ perahu purba di kawasan kajian. 

Penemuan kajian di Pulau Melaka ini telah mendapat liputan akhbar dan media massa tempatan 

dengan melibatkan kenyataan akhbar oleh YB. Datuk Jailani Khamis selaku Exco Pelancongan 

dan Kebudayaan Negeri Melaka pada ketika itu. Hasil tinjauan dan penemuan awalan di tapak 

tersebut, ia telah menunjukkan kawasan itu berpotensi untuk diselidiki dengan lebih terperinci. 

(Lihat foto 6 dan foto 7). Dengan itu, Kerajaan Negeri Melaka telah memperuntukkan sejumlah 

peruntukan untuk diteruskan kajian ke fasa berikutnya dan diketuai oleh PERZIM dengan 

kerjasama penyelidik/ arkeologis dari Institut Alam & Tamadun Melayu (ATMA), Universiti 

Kebangsaan Malaysia (UKM). 

 

Foto 6: Lawatan tapak dan kenyataan akhbar oleh Datuk Datuk Jailani Khamis. 

Foto 7: Keratan akhbar kajian arkeologi maritim di Pulau Melaka 

 

Hasil kajian singkat fasa 1 telah membuktikan tapak ini berupaya untuk diteruskan ke peringkat 

seterusnya. Hal ini kerana, penemuan rangka perahu/kapal purba tersebut merupakan 

penemuan pertama kali ditemui di kawasan bekas tambakan pantai di Melaka bahkan ia antara 

penemuan terpenting dalam menyumbang kepada sejarah, arkeologi dan warisan di Malaysia. 

Jumpaan pelbagai jenis artifak seperti seramik asing, wang syiling dan logam sekitar abad ke-

15 hingga ke-17 Masihi, mencadangkan tapak ini berusia sekitar abad tersebut. Maka, sejumlah 

peruntukan kewangan telah disalurkan oleh Kerajaan Negeri kepada PERZIM untuk 

meneruskan kajian di fasa berikutnya. Oleh itu, fasa berikutnya ekskavasi penyelamatan akan 

dipertanggungjawabkan sepenuhnya kepada pihak PERZIM untuk menjalankan kajian di tapak 

itu dan pemindahan rangka tersebut ke Muzium Kapal Selam Melaka. 

 

4.0 KAJIAN TERKINI 

 

Kajian lanjutan fasa 2 dijalankan pada 20 Oktober 2021 hingga 2 Disember 2021 yang diketuai 

oleh Drs. Mohd Nasruddin Rahman selaku Pengurus Besar PERZIM dan pelantikan bersama 

Prof. Madya. Dr. Asyaari Muhamad dari Institut Alam dan Tamadun Melayu (ATMA), 

Universiti Kebangsaan Malaysia sebagai Ketua Penyelidik. Kajian lapangan ini dikendalikan 

sepenuhnya oleh kakitangan PERZIM. Kajian fasa 2 adalah bermatlamat bagi meneruskan 

kerja-kerja cari gali menyelamat, mengeluarkan rangka kapal dan menyelamatkan artifak yang 

terdapat di dalam kapal. Kajian ini juga membolehkan pendedahan keseluruhan struktur kapal 

yang terbenam di dasar timbunan tanah dan merekonstruksi semula bentuk kapal, mengenal 

pasti jenis kapal, mengenal pasti usia sebenar kapal serta memindahkan rangka tersebut ke 

Muzium Kapal Selam. Seterusnya, bagi menjalankan analisis saintifik terhadap bahan binaan 

kapal dan artifak, menganalisis sebarang penemuan artifak dan ekofak yang ditemui di kawasan 

kajian. Kajian ini dapat mengesan jika terdapat rangka/ perahu yang berdekatan dengan tapak 

kajian. 

Kajian ini dijalankan bagi memenuhi beberapa objektif iaitu mengenal pasti fungsi tapak kapal 

karam dan mendokumentasikan taburan tapak kapal karam di Perairan Melaka. Menentukan 

perkaitannya dengan tapak-tapak kapal karam lain di seluruh Malaysia serta di rantau ini 

khususnya di Indonesia, Thailand dan Filipina melalui kajian perbandingan. Selain itu, kajian 

dan analisis secara fizikal dan saintifik untuk mendapatkan gambaran yang menyeluruh tentang 

aktiviti masyarakat yang mengamalkan budaya sea faring ketika itu. Kajian ini juga dijangka 

dapat mengaitkan hubungan perdagangan antarabangsa di rantau Asia Tenggara ketika itu. Di 

samping bagi menentukan pentarikhan sebenar jenis kapal dan artifak yang ditemui di sekitar 

kawasan tersebut. Menyediakan pelan perancangan pembangunan Warisan, Sejarah dan 

Pelancongan di Perairan negeri Melaka yang teratur dan bersistematik untuk dimanfaatkan 

dalam sektor arkeo-pelancongan. Tidak ketinggalan, dapat melakukan kerja konservasi dan 

membaikpulih struktur kapal/perahu yang ditemui sebelum dipindahkan ke tempat lain. 

 

5.0 HASIL KAJIAN 

 

Hasil kajian pada fasa 2 ini telah menemukan rangka perahu/ kapal yang melibatkan penggalian 

di bahagian utara, lebih kurang 5 meter daripada rangka kapal lama (Lihat foto 8). Penemuan 

rangka kapal ini telah mendedahkan sebahagian besar komponen badan kapal. Sampel kayu 

serta penemuan di dalam kapal tersebut akan dianalisis secara fizikal dan saintifik bagi 

mengenal pasti jenis kayu yang digunakan semasa membina kapal/perahu itu. Melalui 

penemuan kapal/perahu ini, dijangkakan banyak lagi bahagian serta bentuk keseluruhan kapak 

tertanam di kawasan kajian. Justeru itu, kajian lanjutan perlu dilakukan untuk mencari dan 

mengenal pasti bentuk, saiz, usia dan asal-usul kapal itu. Penemuan artifak yang berada di 

dalam kapal menunjukkan ia seusia dengan kapal tersebut sekitar abad ke-16 hingga 17 Masihi. 

Kajian mengenal pasti kayu perahu/kapal tersebut di peringkat awal merupakan kayu jenis 

merbau. 

Foto 8: Rangka kapal/perahu purba yang dijumpai 

 

Selain itu, kajian ini menemukan artifak di sekitar kawasan cari gali (Lihat foto 9). Terdapat 

banyak artifak yang berupa seramik seperti porselin biru dan putih, celadon, tembikar batu dan 

tembikar tanah. Kebanyakan seramik yang ditemui berasai dari China, sekitar abad ke-15 

hingga 18 Masihi (tempoh masa Zaman Ming- Ching). Tambahan itu, penemuan tembikar batu 

dan tembikar tanah berkemungkinan sebahagian daripada perkakas yang digunakan di dalam 

kapal. Pelbagai bentuk dan jenis seramik dikenal pasti dan ini berkemungkinan besar dijadikan 

sebagai barangan dagangan. Wang syiling yang ditemui didapati dari Zaman Kesultanan 

Melayu Melaka pada abad ke-15 Masihi, dan sekitar abad ini semasa penjajahan Portugis dan 

Belanda (Lihat foto 10). Wang syiling digunakan sebagai matawang pada ketika itu, sekaligus 

menunjukkan bukti yang jelas bahawa urusniaga dilakukan dengan menggunakan mata wang 

selain daripada sistem barter. Bahan logam juga berada di kawasan kajian bagi penggunaan 

seperti pembinaan kapal dan peluru. Tulang haiwan juga ditemui di kawasan kajian. 

Foto 9: Penemuan artifak seramik 

 

Foto 10: Wang syiling Kesultanan Melayu Melaka, abad ke-15 Masihi 

 

Kajian yang dijalankan di Pulau Melaka ini juga menunjukkan penemuan artifak yang 

terbanyak adalah seramik dengan 90%. Terdapat 3 jenis artifak seramik yang ditemui iaitu 80% 

kategori porselin biru dan putih yang berasal dari zaman Dinasti Ming pada abad ke-15 hingga 

17 Masihi dan zaman Dinasti Ching pada abad ke-19 Masihi (Lihat foto 11). Selain itu, kategori 

tembikar batu sebanyak 15% yang didapati berasal dari akhir abad Dinasti Ming dan pada awal 

Dinasti Ching pada abad ke-17 hingga abad ke-19 Masihi dan kategori tembikar tanah dijumpai 

sebanyak 5% yang dipercayai dihasilkan pada abad ke-19 Masihi (Lihat foto 12). Seramik yang 

ditemui dipercayai dijadikan bahan dagangan dan juga perkakas dalaman kapal/perahu. 

Penemuan seramik dagangan ini disimpan di dalam bahagian kapal dan disusun secara rapi. 

Asal-usul seramik ini berasal dari China di daerah Jiajing dan Jingdezhen. Jenis seramik yang 

ditemui terdiri daripada pinggan, mangkuk dan cawan yang mempunyai pelbagai motif hiasan 

seperti fauna (naga, monyet, burung bangau dan ikan), flora (bunga kiambang, teratai) dan 

pemandangan alam semulajadi. Kebanyakan seramik berada dalam keadaan 30% lengkap dan 

70% dalam keadaan pecahan. 

 

 
 

 
 

Foto 11: Jumpaan pelbagai motif hiasan seramik porselin biru dan putih 

Foto 12: Jumpaan tembikar batu/ celedon/ tembikar tanah 

Secara keseluruhannya, kajian arkeologi maritim di Pulau Melaka telah menunjukkan jumpaan 

artifak seramik dengan peratusan tertinggi iaitu sebanyak 70%, diikuti dengan rangka kapal/ 

perahu sebanyak 20%, syiling sebanyak 8% dan yang terendah adalah jumpaan artifak lain-

lain sebanyak 2%. 

 

 

Carta 1: Peratusan taburan jumpaan artifak dan ekofak di tapak. 

6.0 KESIMPULAN 

 

Kesimpulannya, jangka masa kajian yang dijalankan pada fasa 2 yang bermula dari 20 Oktober 

2021 hingga 2 Disember 2021 telah berjaya mendedahkan hampir 35% penemuan struktur 

kapal. Ini diikuti dengan hipotesis awal yang mendapati kapal tersebut berusia lebih kurang 

600 tahun dahulu melalui pentarikhan relatif. Dari segi saiz kapal, dianggarkan lebih kurang 

100 kaki panjang x 25 kaki lebar dan jenis kayu yang dikesan dari spesies merbau. Pelbagai 

jenis seramik yang dijumpai terutamanya dari China sejak abad ke-15 Masihi seperti porselin 

biru dan putih, tembikar batu dan tembikar tanah. Wang syiling zaman Kesultanan Melayu 

Melaka pada abad ke-15 Masihi, wang syiling zaman Portugis dan Belanda juga banyak 

ditemui. Oleh itu, kajian arkeologi maritim yang dijalankan di Pulau Melaka telah memberikan 

peluang kepada para penyelidik untuk meneroka lebih banyak penemuan sejarah dan 

kebudayaan yang dapat dijadikan warisan negara. 

 

Melalui hasil kajian pada fasa 2 di Pulau Melaka ini diharapkan usaha ini dapat diteruskan ke 

fasa-fasa berikutnya untuk mencapai objektif kajian. Penglibatan kajian ini membolehkan 

pengenalpastian kapasiti guna tenaga manusia serta kepakaran untuk menyelidik di tapak 

arkeologi ini. Di samping itu, dapat menambah pembantu penyelidik di lapangan bagi kerja-

kerja seperti penyeliaan, perekodan artifak dan struktur kapal, penggalian dan konservasi. 

Kajian ini juga, membolehkan perkongsian pandangan dari pakar luar dalam hal yang berkaitan 

dengan penyelidikan yang bakal diteruskan. Perancangan jangka pendek aspek pengurusan 

sumber tenaga kerja perlu ditambah baik serta penyediaan tempat kerja yang lebih kondusif. 

Selain keperluan sumber manusia, keperluan logistik serta peralatan kajian perlu ditambah baik 

agar pelaksanaan penyelidikan dapat dioptimumkan. Kajian ini turut membenarkan 

pentarikhan sebenar rangka kapal dan jenis bahan buatan melalui ujian saintifik. 

 

Bagi tujuan perancangan jangka panjang terhadap kajian di Pulau Melaka ini, pemindahan 

rangka kapal dan artifak ke galeri kapal selam dapat dijadikan pameran, bahan penyelidikan 

dan pendidikan kepada masyarakat. Tambahan itu, tindakan bagi mewartakan tapak tersebut 

sebagai tapak lindungan warisan dan kajian menyeluruh di kawasan tersebut perlu dipergiat 

sebelum sebarang pembangunan dilakukan. Kajian ini dapat menawarkan kepada pelajar yang 

ingin membuat kajian tentang arkeologi maritim di Pulau Melaka sama ada di peringkat Sarjana 

atau Doktor Falsafah (Ph.D). Seterusnya, kajian ini dapat dijadikan sebagai pusat latihan kajian 

arkeologi maritim serantau dan penganjuran seminar di peringkat kebangsaan mahupun 

antarabangsa berkaitan arkeologi maritim khususnya hasil penyelidikan di Pulau Melaka. 

Melalui kajian ini, penglibatan penyelidik dapat dimanfaatkan bagi menerbitkan buku, artikel 

dalam jurnal antarabangsa di samping dapat menambah produk arkeo-pelancongan bagi 

menarik minat pelancong dalam dan luar negara terhadap warisan negara. 

Carta 2: Peratusan kepentingan kajian secara menyeluruh. 

 

Kajian HIA perlu dijalankan dengan terperinci sebelum sebarang projek pembangunan dan 

tambakan laut dilakukan kerana Melaka merupakan sebuah negeri yang mengandungi banyak 

bahan sumber sejarah yang penting. Ini perlu dilakukan demi menjaga kehilangan sumber dan 

fakta sejarah untuk generasi akan datang sebelum sesuatu kawasan itu dilakukan sebarang 

pembangunan fizikal. (Ana Pereira Roders, Aland Bond & Jacques Teller. 2013). 

PEMULIHARAAN DAN PEMELIHARAAN WARISAN 

ARKEOLOGI DI MALAYSIA 

 

Zaharudin bin Abu 

Bahagian Arkeologi 

Jabatan Warisan Negara 

 

ABSTRAK 

 
Akta Warisan Kebangsaan 2005 [Akta 645] merupakan langkah responsif kerajaan atas 

kesedaran untuk memperkasakan aspek pemuliharaan dan pemeliharaan warisan negara. Akta 

ini memberikan perlindungan ke atas khazanah warisan negara merangkumi pemuliharaan dan 

pemeliharaan Warisan Kebangsaan, warisan semula jadi, warisan kebudayaan ketara dan tidak 

ketara, warisan kebudayaan bawah air, harta karun serta perkara yang berkaitan.  

 

Pemuliharaan dan pemeliharaan warisan negara merupakan antara matlamat utama 

penubuhan Jabatan Warisan Negara. Justeru, salah satu instrumen yang berkesan untuk 

memberi perlindungan kepada aset warisan arkeologi adalah melalui pewartaan di bawah Akta 

645. Justeru, perlunya satu pelan pemuliharaan dan pemeliharaan warisan yang sistematik dan 

efisyen disediakan bagi membolehkan kelangsungan dan kelestarian aset-aset warisan negara 

baik ketara dan tidak ketara. 

 
 
EKSPOSISI 

 

Sebanyak 1168 tapak warisan arkeologi direkodkan di seluruh Malaysia merangkumi; 

1006 tapak arkeologi darat dan 162 tapak arkeologi bawah air. Manakala 15 tapak telah 

diwartakan dengan status Warisan Kebangsaan, 7 tapak berstatus warisan serta 5 zon sebagai 

Zon yang dilindungi (ZYD) di bawah Akta 645. Manakala 5 objek/relik arkeologi telah 

diwartakan sebagai Warisan Kebangsaan. Jumlah pewartaan akan sentiasa bertambah dengan 

terdapatnya banyak jumpaan baharu dan juga penyelidikan yang aktif dilakukan oleh JWN 

dengan kerjasama universiti-universiti di Malaysia.  

 

INVENTORI WARISAN 
WARISAN 

KEBANGSAAN 

1169 7 15 

                                                                                                                                  *Setakat Disember 2023 

 

Jadual 1: Statistik Tapak Arkeologi Di Malaysia 

Satu persoalan yang sentiasa dibangkitkan adalah siapa yang bertanggungjawab 

terhadap pemuliharaan dan pemeliharaan tapak-tapak tersebut. Tanggungjawab untuk 

melindungi kesemua tapak-tapak tersebut bukan perkara mudah terutamanya yang belum 

diwartakan di bawah Akta 645 dan merupakan milik persendirian. JWN sentiasa 

menggalakkan dan mengesyorkan agar pemilik tapak yang belum diwartakan untuk mengikut 

Garis Panduan Pemuliharaan dan Pemeliharaan Arkeologi bagi memastikan nilai dan 

integritinya terpelihara. Manakala bagi tapak yang telah diwartakan, selaras dengan Seksyen 

42, Akta 645, tanggungjawab untuk menjaga dan memastikan tapak dalam keadaan yang baik 

adalah di bawah pemilik. Walau bagaimanapun, JWN sentiasa membantu dalam hal kewangan 

dan juga memberi khidmat nasihat dari segi teknikal terutamanya dalam hal berkaitan 

pemuliharaan dan pemeliharaan.  

 

BIL NEGERI DARAT BAWAH AIR 

1 Johor 40 23 

2 Kedah 57 7 

3 Kelantan 55 5 

4 Kuala Lumpur 2 - 

5 Labuan 10 11 

6 Melaka 43 30 

7 Negeri Sembilan 47 14 

8 Pahang 110 21 

9 Perak 209 5 

10 Perlis 68 - 

11 Pulau Pinang 7 9 

12 Sabah 274 11 

13 Sarawak 39 10 

14 Selangor 33 7 

15 Terengganu 16 8 

JUMLAH TAPAK 1010 159 

KESELURUHAN 1169 

                                                                                                              *Setakat Disember 2023 

Jadual 2: Senarai Inventori Tapak Arkeologi di Malaysia 

BIL NEGERI TAPAK 
TARIKH 

ISYTIHAR 

1 Melaka Runtuhan Gereja St. John, Melaka Tengah 12/5/1977 

2 Selangor Bukit Raja 14/10/1999 

3 Kelantan 
Tapak Kawasan Tinggalan Perahu Bunga 

Mas 
29/05/2003 

4 Perak 
Tapak Arkeologi Gua Badak  

(Lukisan Gua), Lenggong 
07/01/2010 

5 Kelantan Gua Cha, Kelantan 16/06/2016 

6 Kedah 
Kompleks Percandian Bukit Choras  

(Tapak 1) Bukit Choras, Yan 
28/12/2016 

7 Kedah 
Candi Permatang Pasir  

(Tapak 31) Kuala Muda, Rantau Panjang 
17/04/2018 

Jadual 3: Senarai Tapak Arkeologi dengan status warisan 

 

BIL NEGERI TAPAK 
TARIKH 

ISYTIHAR 

1 Perak 
Gua Gunung Runtuh 

Bukit Kepala Gajah, Lenggong 
14/2/2009 

2 Perak Kota Tampan Lenggong 14/2/2009 

3 Perak 
Tapak Arkeologi Bukit Jawa 

Kampung Gelok, Lenggong 
14/2/2009 

4 Melaka Bastion Middelburg, Banda Hilir 3/4/2010 

5 Perak Bukit Bunuh, Lenggong 10/5/2012 

6 Perak Gua Batu Tambun, Kinta, Ipoh 10/5/2012 

7 Kedah Tapak Arkeologi Sungai Batu 10/5/2012 

8 Melaka 
Runtuhan Gereja St. Paul,  

Banda Hilir 
10/5/2012 

9 Perak 
Gua Teluk Kelawar 

Bukit Kepala Gajah, Perak 
11/8/2015 

10 Perak Pulau Kalumpang Kuala Selinsing, Matang 11/8/2015 

11 Perak Gua Harimau, Lenggong 11/8/2015 

12 
Negeri 

Sembilan 

Tapak Megalitik Pengkalan Kempas, Kuala 

Pilah 
11/8/2015 

13 Johor Kota Johor Lama, Kota Tinggi 11/8/2015 

14 Kedah 
Candi Pengkalan Bujang  

(Tapak 23) Pengkalan Bujang, Kuala Muda 
17/10/2018 

BIL NEGERI TAPAK 
TARIKH 

ISYTIHAR 

15 Kedah 
Candi Bukit Batu Pahat  

(Tapak 8) Bukit Batu Pahat, Merbok 
17/10/2018 

         

Jadual 4: Senarai Tapak Arkeologi dengan status Warisan Kebangsaan  

 

Jadual 5: Senarai Relik Arkeologi dengan status Warisan Kebangsaan 

 

BIL ZON YANG DILINDUNGI TARIKH WARTA 

1 Perairan Tanjung Tuan, Negeri Sembilan 10/05/2011 

2 Perairan Pulau Upeh - Pulau Besar, Melaka 10/05/2011 

3 Perairan Pulau Tioman, Pahang 10/05/2011 

4 Perairan Wilayah Persekutuan Labuan 23/09/2011 

5 Perairan Pulau Bidong, Terengganu 02/02/2018 

Jadual 6: Senarai Zon yang dilindungi 

 

CABARAN TAPAK WARISAN 

 

Bidang arkeologi di Malaysia tidak terlepas dari menghadapi pelbagai cabaran. Kebanyakkan 

tapak warisan arkeologi terdedah kepada perubahan iklim, persekitaran luar dan alam semula 

jadi. Selain itu, cabaran lain adalah pembangunan fizikal serta aktiviti penggalian haram yang 

tidak mematuhi peraturan dan tidak berdasarkan kaedah arkeologi yang saintifik. 

Pembangunan dan penggalian haram bukan sahaja menganggu stratigrafi tanah dan 

menyebabkan suatu tapak yang mempunyai potensi warisan arkeologi akan terganggu. 

Keadaan ini tentunya akan menjejaskan interpretasi ke atas tapak tersebut dan risiko 

kehilangan data berkaitan sejarah negara. 

 

Kita juga akur bahawa warisan arkeologi negara termasuklah tapak warisan kebudayaan 

bawah air, kini berhadapan dengan pelbagai cabaran termasuklah pemajuan dan pembangunan 

BIL BUTIRAN TARIKH WARTA 

1 Patung Avalokiteshvara 12/11/2009 

2 Arca Buddha Duduk 12/11/2009 

3 Alat Batu Dalam Suevit, Bukit Bunuh 12/11/2009 

4 Loceng Gangsa 12/11/2009 

5 Manusia Perak 13/05/2010 

fizikal yang boleh menjejaskan nilai, signifikan dan integritinya. Beberapa projek tambakan 

laut di Melaka sehingga memasuki ZYD Perairan Pulau Upeh dan Pulau Besar dilihat boleh 

menjejaskan nilai dan signifikan zon tersebut yang telah diwartakan di bawah Akta 645. 

Seharusnya tiada sebarang aktiviti yang boleh dilakukan di dalam Zon Yang Dilindungi tanpa 

mendapat kebenaran secara bertulis dari Pesuruhjaya Warisan (PJW). Apabila kebenaran 

untuk melakukan pembangunan di dalam ZYD ianya akan bercangah dengan spirit Akta 645 

yang berperanan untuk melindungi zon tersebut yang mempunyai potensi untuk jumpaan 

kapal karam dan objek di bawah air serta menjaganya dari ganguan dan kemusnahan. 

 

Selain itu, aktiviti penggalian haram yang tidak mematuhi peraturan dan tidak berdasarkan 

kaedah arkeologi yang saintifik juga semakin berleluasa. Pemburu harta karun menggunakan 

metal detector juga tanpa rasa takut berkongsi kegiatan mereka di media sosial. Malah ada 

pihak yang menganjurkan bengkel untuk mengajar cara-cara menggunakan metal detector. 

Sehubungan dengan itu, aktiviti penggalian haram bukan sahaja menganggu stratigrafi tanah 

dan boleh menyebabkan suatu tapak yang mempunyai potensi warisan arkeologi akan 

terganggu. Keadaan ini tentunya akan menjejaskan data konteks dan interpretasi yang akan 

dilakukan oleh penyelidik ke atas tapak tersebut. 

 

Persetujuan daripada Pihak Berkuasa Negeri (PBN) merupakan perkara penting sekiranya 

cadangan pewartaan untuk kategori tapak dilakukan termasuklah melibatkan tapak arkeologi. 

Selaras dengan seksyen 30, Akta 645, kebenaran PBN adalah kunci utama bagi proses 

pewartaan melibatkan kategori tapak. Cabaran utama adalah kesukaran untuk mendapatkan 

kebenaran dari pihak PBN disebabkan terdapat perancangan lebih awal telah dibuat untuk 

pembangunan di satu-satu kawasan seperti rumah kediaman, pusat komersil atau sebagainya.  

 

Malahan beberapa isu lain antaranya kekurangan dana bagi tujuan penyelidikan dan 

pemuliharaan tapak warisan arkeologi juga perlu diberi perhatian. Isu kewangan ini 

menyebabkan kekurangan aset dan peralatan saintifik yang digunakan ketika penyelidikan 

dijalankan. Selain itu, Malaysia juga masih kekurangan pakar-pakar arkeologi yang mahir dan 

terlatih. Selain daripada Jabatan Warisan Negara, kebanyakkan pakar-pakar arkeologi terdapat 

di universiti-universiti tempatan antaranya di Universiti Sains Malaysia (USM), Universiti 

Kebangsaan Malaysia (UKM) dan Universiti Perguruan Sultan Idris (UPSI). Namun jumlahnya 

tidak seramai negara-negara lain di Asia Tenggara seperti Indonesia dan Thailand. Kekurangan 

pakar yang ketara juga adalah dalam bidang arkeologi bawah air kerana hanya beberapa pakar 

yang menjalankan penyelidikan dan boleh dirujuk sekiranya terdapat sebarang isu yang timbul 

berkaitan perkara tersebut. 

 

Kekurangan dari segi peralatan dan aset juga merupakan antara kekangan dalam pemantauan 

dan penguatkuasaan Akta 645 bagi mencegah kecurian dan aktiviti salvaj haram yang dilakukan 

oleh pihak yang tidak bertanggungjawab. JWN sukar untuk membuat pemantauan di tapak-

tapak karaman dan ZYD oleh kerana kekurangan dari segi aset dan kelengkapan. Selain itu, 

bidang kuasa Akta 645 bagi perairan meliputi sehingga 12 batu nautika sahaja dan ini telah 

menghadkan pemantauan dan penguatkuasaan kerana kebanyakkan lokasi karaman atau tapak 

yang mempunyai signifikan kebudayaan bawah air terletak melebihi jarak tersebut. 

PEMULIHARAAN TAPAK WARISAN  

 

Pemuliharaan aset warisan negara merupakan antara matlamat utama penubuhan jabatan ini. 

Salah satu instrumen yang ampuh untuk memberi perlindungan kepada aset warisan negara 

adalah melalui pewartaan di bawah Akta 645. Senarai Inventori JWN juga menunjukkan 

Malaysia mempunyai banyak tapak arkeologi yang berpotensi untuk diangkat ke peringkat 

antabangsa. Lembah Bujang yang mempunyai beberapa tapak yang telah diwartakan di bawah 

Akta 645 antaranya Kompleks Pencandian Bukit Choras (Tapak 1), Candi Permatang Pasir 

(Tapak 31), Tapak Arkeologi Sungai Batu, Candi Pengkalan Bujang (Tapak 23) dan Candi Bukit 

Batu Pahat (Tapak 8) juga mempunyai potensi untuk diangkat bagi pengiktirafan UNESCO 

pada masa hadapan. Usaha tersebut telah mula digerakkan pada tahun 2016, namun masih 

memerlukan penyelidikan lanjutan dan sainstifik serta komitmen sepenuhnya dari pelbagai 

pihak termasuk PBN sebelum di angkat ke peringkat seterusnya. 

 

Kementerian Pelancongan, Seni dan Budaya melalui Jabatan Warisan Negara (JWN) telah 

mencalonkan tapak Warisan Arkeologi Kompleks Gua Taman Negara Niah, Sarawak kepada 

pihak UNESCO untuk diangkat sebagai Tapak Warisan Dunia bagi sesi penilaian 2023/2024. 

Dokumen pencalonan tersebut telah dikemukakan secara serahan tangan kepada pihak 

sekretariat UNESCO di Paris pada 31 Januari 2023 dan keputusan dijangka diketahui pada 

Jun/Julai tahun 2024. 

 

Selain itu, terdapat juga tapak-tapak arkeologi lain yang mempunyai potensi seperti tapak Gua 

Chawas di Gua Musang. Tapak tersebut amat menarik berdasarkan kepada jumpaan beribu-ribu 

kalam semah atau votive tablet yang mengandungi imej Bodhisattva dan ada kaitan dengan 

zaman Srivijaya antara abad ke-7 hingga 11 Masihi. Malah Gua Chawas juga mempunyai data 

dari lapisan budaya Hoabinhian yang berusia antara 12,000 hingga 5,000 tahun yang lalu. Gua 

Semadong di Perlis telah menemukan lukisan gua menggunakan unsur hematit dan juga arang 

yang memberi pandangan ianya hasil lukisan pra-sejarah dan kemudian proto-sejarah yang 

mempunyai pengaruh Hindu-Buddha yang dianggarkan sekitar abad ke-5 hingga abad ke-10 

masihi.  

 

Tapak-tapak lain yang turut berpotensi seperti Bukit Tengkorak dan Agup Batu Tulug di Timur 

Sabah, Kota Johor Lama, Sungai Lembing, dan beberapa lagi yang masih dalam penyelidikan 

oleh Jabatan Warisan Negara. Justeru, kerjasama strategik dan kolaborasi kepakaran dan 

teknologi antara kementerian, jabatan atau institusi pengajian tinggi berupaya membuat 

penyelidikan yang komprehensif dan sainstifik untuk mengangkat tapak-tapak arkeologi yang 

berpotensi untuk pengiktirafan di peringkat dunia. 

 

Ancaman terhadap tapak warisan arkeologi ini perlu dilihat secara serius agar negara tidak 

kehilangan aset warisan yang amat berharga. Kemusnahannya amat merugikan kerana ianya 

akan menjejaskan naratif jalur penceritaan sejarah negara. Sehubungan dengan itu, kawalan 

pembangunan di tapak yang mempunyai potensi warisan arkeologi perlu diberi penekanan 

dan mematuhi garis panduan pembangunan bagi memastikan perancangan, kaedah 

pemuliharaan dan keputusan yang dibuat adalah bersesuaian bagi sesuatu tapak yang 

mempunyai kepentingan warisan budaya dengan mengambil kira pandangan dari semua 

agensi dan pihak berkepentingan. Oleh itu, adalah penting untuk memanggil semua pihak 

berkepentingan di semua peringkat baik PBN, PBT, jabatan dan agensi persekutuan dengan 

menyediakan platform dialog bersama pakar profesional untuk mencari jalan tengah atau 

situasi menang-menang.  

 

 

HALA TUJU 

 

JWN perlu kerap mengadakan sesi libat urus dengan Pihak Berkuasa Negeri (PBN) untuk 

memberikan pemahaman berkaitan pewartaan bagi tapak warisan. Ini kerana kunci utama bagi 

pewartaan tapak selaras dengan seksyen 30, Akta 645 adalah mendapat keizinan dari PBN. 

Tanpa keizinan PBN, adalah mustahil pewartaan bagi tapak termasuklah tapak arkeologi akan 

dapat direalisasikan. Selain itu, sesi libat urus dengan Pihak Berkuasa Tempatan (PBT) dan 

komuniti juga perlu diadakan bagi menjelaskan peranan dan tanggungjawab semua pihak 

terhadap suatu tapak warisan apabila ianya telah diwartakan di bawah Akta 645. JWN 

mempunyai aspirasi agar semua pihak mengambil tanggungjawab dan berkongsi rasa 

kepunyaan terhadap tapak warisan yang terdapat di kawasan tempat tinggal mereka. 

 

JWN akan terus mempromosikan kepada setiap negeri untuk mewujudkan enakmen warisan di 

peringkat negeri bagi pemuliharaan dan pemeliharaan khazanah warisan. Enakmen warisan 

negeri akan membuka ruang dan memudahkan pewartaan di peringkat kebangsaan sekiranya 

dilaksanakan kelak. Ini kerana tidak semua butiran yang mempunyai nilai warisan di peringkat 

negeri mempunyai signifikan dan nilai untuk diwartakan di peringkat kebangsaan iaitu di bawah 

Akta 645. Ada butiran mempunyai nilai warisan di peringkat komuniti, kampung, daerah dan 

negeri. Justeru, pewartaan di peringkat enakmen warisan negeri amat penting bagi memelihara 

dan memastikan signifikan butiran tersebut kekal terpelihara. Sehingga tahun 2023, hanya 

Pulau Pinang, Melaka, Johor, Sabah, Sarawak dan Selangor mempunyai enakmen/ordinan 

warisan di peringkat negeri masing-masing. Manakala Pahang sedang menyediakan draf 

enakmen warisan bagi negeri tersebut.  

 

Conservation Management Plan (CMP) merupakan suatu dokumen yang dijadikan panduan 

utama untuk pemuliharaan dan pengurusan tapak warisan. Seksyen 45, Akta 645 telah 

memperuntukkan agar tapak yang telah diwartakan perlu dipulihara dan dipelihara mengikut 

pelan pengurusan pemuliharaan atau CMP. Objektif utama CMP adalah untuk memastikan 

bahawa perancangan, kaedah pemuliharaan dan keputusan yang dibuat adalah bersesuaian bagi 

sesuatu tapak yang mempunyai kepentingan warisan budaya dengan mengambil kira 

pandangan dari semua agensi dan pihak berkepentingan. Namun begitu, hanya beberapa tapak 

arkeologi sahaja yang mempunyai CMP sendiri. Proses untuk menyediakan CMP bagi suatu 

tapak memakan masa dan kos yang tinggi. Walau bagaimanapun, dengan kerjasama strategik 

antara JWN dengan pelbagai agensi dan jabatan di peringkat persekutuan, negeri serta IPT akan 

berupaya menghasilkan dokumen CMP secara berperingkat yang komprehensif dan memenuhi 

keperluan tapak yang akhirnya akan memberi impak positif kepada sektor pelancongan dan 

ekonomi negara. 

 

Selain itu, bagi meningkatkan penyelidikan dan pemantauan bagi warisan kebudayaan di bawah 

air, perancangan untuk membentuk dan melatih lebih ramai pakar dalam bidang arkeologi 

bawah air wajar diberi keutamaan. Terdapat pegawai-pegawai dari JWN telah dihantar ke luar 

negara antaranya Thailand dan Australia bagi mendapatkan latihan yang komprehensif dan 

inklusif bagi meningkatkan kemahiran dan pengetahuan agar kompeten dalam aspek 

pengurusan dan penyelidikan arkeologi bawah air. Malah JWN juga dalam usaha melihat 

semula dan meminda Akta 645 dengan menyuntik elemen-elemen baharu yang bersesuaian 

dengan keperluan bagi memastikan akta tersebut terus releven dengan perkembangan semasa.  

 

Kerjasama serta sinergi dari pelbagai pihak antaranya PBN, PBT, NGO, komuniti dan individu 

diharapkan dapat memainkan peranan untuk bersama-sama melindungi tapak-tapak warisan 

arkeologi tersebut. Kebanyakkan tapak warisan arkeologi terdedah kepada perubahan iklim, 

persekitaran luar dan alam semula jadi. Justeru, penjagaan suatu tapak warisan arkeologi mesti 

dilihat dalam pelbagai pendekatan dan berdasarkan keperluannya. Kita juga akur bahawa 

warisan arkeologi negara termasuklah tapak warisan kebudayaan di bawah air, kini berhadapan 

dengan pelbagai cabaran termasuklah pemajuan dan pembangunan fizikal yang boleh 

menjejaskan nilai, signifikan dan integritinya.  

 

 
PENUTUP 

 
Kementerian Pelancongan, Seni dan Budaya (MOTAC) melalui Jabatan Warisan Negara 

sentiasa menumpukan kesediaan dalam menyediakan peruntukan, sokongan dan khidmat 

nasihat untuk menambah baik saluran dan kaedah bagi memulihara dan memelihara warisan 

arkeologi. Secara keseluruhannya, melalui penganjuran konvensyen seperti ini dapat 

menyebar luas dan berupaya meningkatkan kesedaran awam di dalam menjamin kelestarian 

tapak warisan arkeologi selari dengan pembangunan dasar dan wilayah bandar serta negara.  

 

Oleh itu, adalah amat penting untuk memastikan penglibatan pihak berkepentingan di 

peringkat negeri, persekutuan dan pakar profesional membentuk kolaborasi strategik dalam 

usaha memartabatkan serta memastikan kelestarian warisan sentiasa diberi keutamaan. Kita 

perlu akur bahawa dalam usaha untuk memastikan kelangsungan warisan, semua pihak 

mempunyai peranan dan tanggungjawab yang perlu digalas dan dilaksanakan secara 

bersepadu. 

 

Semua pihak perlu bersama-sama berganding bahu dalam meneruskan agenda pemuliharaan 

dan pemeliharaan warisan negara dengan melaporkan terus kepada Pesuruhjaya Warisan, 

Pegawai Daerah atau pihak berkuasa sekiranya mengetahui sebarang aktiviti yang 

merosakkan warisan atau menjumpai objek yang mempunyai signifikan sejarah dan warisan 

selaras dengan Akta 645. 

Kelestarian warisan amat penting untuk generasi akan datang kerana sekali kita kehilangan 

khazanah tersebut bermakna kita akan kehilangan buat selama-lamanya seperti ‘Patah tak 

tumbuh, hilang tak berganti’. 

Abstrak  

 

Penyelidikan bersifat multidisiplin dalam arkeologi merupakan paradigma yang kuat dalam 

usaha untuk merungkai kerumitan masa lalu manusia. Pendekatan ini memanfaatkan 

pandangan dan metodologi daripada korpus pengetahuan saintifik dan kemanusiaan untuk 

memberi penerangan baharu tentang tapak arkeologi, artifak dan komuniti masa lampau. 

Penyelidikan arkeologi secara tradisinya bergantung pada pendekatan disiplin tunggal, seperti 

antropologi, geologi, atau sejarah. Penyelidikan bersifat multidisiplin mengintegrasikan 

pelbagai bidang sains gunaan dan teknologi seperti biologi, kimia, penderiaan jauh, geofizik, 

sains komputer dan sebagainya untuk memberikan pemahaman yang lebih komprehensif 

tentang konteks arkeologi. Salah satu faedah utama penyelidikan multidisiplin ialah keupayaan 

untuk menawarkan tafsiran yang lebih holistik tentang masa lalu. Gabungan perspektif saintifik 

dan kemanusiaan membolehkan pemurnian teknik pentarikhan, analisis DNA purba, kajian 

tandatangan isotop dalam rangka manusia, dan pemeriksaan data iklim dan persekitaran. 

Evolusi penyelidikan ini membawa kepada kronologi yang lebih tepat, pemahaman yang lebih 

baik tentang migrasi yang berlaku pada masa lampau dan pengenalpastian rangkaian 

perdagangan zaman dahulu. Kajian multidisiplin akan menyerlahkan keperluan untuk 

mengwujudkan kerjasama rentas disiplin, serta intergrasi teknologi termaju, seperti LiDAR, 

GIS, multibeam, pemprofilan sub-permukaan (SBP) dan pemodelan 3D ke dalam kajian 

arkeologi. Kesimpulannya, penyelidikan multidisiplin dalam arkeologi telah menjadi satu 

komponen penting untuk membentuk semula pemahaman kita tentang sejarah khususnya bagi 

dunia Melayu. Dengan menerima pelbagai metodologi dan perspektif, ia memperkayakan 

pengetahuan kita tentang masa lalu, memupuk penghayatan yang lebih mendalam tentang 

kerumitan dan kesalinghubungan tamadun purba. 

 

PENGENALAN 

 
Secara asasnya, arkeologi adalah kajian saintifik mengenai sesuatu kebudayaan dengan 

cara penggalian dan penghuraian kesan-kesan tinggalannya (Kamus Dewan, 2010). Namun, 

kajian arkeologi moden telah menjadi satu bidang yang bersifat multidisiplin dengan 

melibatkan intergrasi pelbagai korpus ilmu bagi menghasilkan satu intepretasi dapatan yang 

berimpak tinggi. Mempunyai pakar dari pelbagai bidang seperti antropologi, biologi, geologi, 

kimia dan banyak lagi membolehkan pemahaman menyeluruh tentang sesuatu ketamadunan 

purba. Setiap disiplin membawa perspektif, metodologi, dan instrumennya yang tersendiri, 

memperkayakan tafsiran data arkeologi. 

 

Terdapat lebih 10 kapal karam yang telah ditemui di perairan Malaysia antara 1984 dan 

2002, termasuk Sabah dan Sarawak. Antara kapal karam yang terkenal adalah seperti Turiang 

(~ 1370 M), Nanyang (~1380 M), Longquan (~1400 M), Royal Nanhai (~ 1460 M), Xuande 

(~ 1540 M), Singtai (~1550 M), Nassau (1606 M), Risdam (1727 M), Diana (1817 M) dan 

bangkai kapal Desaru (~1845 CE) telah berjaya disalvaj oleh perunding yang dilantik oleh 

kerajaan Malaysia (Sjostrand et al., 2006; Zainuddin dan Stephen, 2020). Melihat kepada 

jumlah kapal karam yang telah ditemui, terdapat potensi besar untuk lebih banyak kapal karam 

yang akan ditemui di perairan negara. 

 

Oleh itu, penglibatan pelbagai disiplin dan latar belakang ilmu khususnya daripada 

kepakaran tempatan akan membolehkan pentafsiran sesuatu penemuan arkeologi bawah air 

menjadi lebih baik dan menyumbang kepada polimik yang minima. Contohnya, pasukan yang 

terdiri daripada ahli arkeologi, ahli kimia dan saintis bahan boleh menganalisis artifak untuk 

menentukan komposisi, umur dan teknik pembuatannya di mana ianya memberi penerangan 

tentang rangkaian perdagangan purba, kemajuan teknologi dan amalan budaya.  

 

Secara tidak langsung penglibatan pelbagai disiplin ini akan memudahkan proses 

memahami konteks persekitaran tapak arkeologi serta pentafsiran tingkah laku manusia pada 

masa lalu. Ahli geologi, klimatologi dan saintis alam sekitar boleh menyumbang kepakaran 

mereka untuk membina semula landskap, iklim dan keadaan ekologi yang lalu, membantu ahli 

arkeologi memahami cara masyarakat purba berinteraksi dengan persekitaran mereka. 

 

Memasuki zaman milenium, kemajuan teknologi tidak lagi dapat dipisahkan dengan 

bidang arkeologi, kemajuan dalam teknologi digital telah membolehkan aplikasi teknik 

penderiaan jauh seperti pengesanan jarak cahaya (LiDAR), sistem maklumat geografi (GIS) 

dan fotogrametri untuk proses pengukuran yang lebih jitu, pemetaan dan visualisasi tapak 

arkeologi secara lebih berinovatif. Kerjasama antara ahli arkeologi, ahli geografi dan saintis 

komputer ini memudahkan pengumpulan, analisis dan tafsiran data dengan cara yang tidak 

mungkin dilakukan sebelum ini. 

 

Ringkasnya, kepakaran bidang pelbagai disiplin dapat memperkayakan penyelidikan 

arkeologi dengan menyediakan pelbagai perspektif, metodologi dan teknologi terbaharu untuk 

mentafsir masa lalu, memajukan pengetahuan tentang tamadun purba, dan menangani isu 

masyarakat kontemporari yang berkaitan dengan pengurusan warisan dan budaya. 

 

PRA-ESKAVASI 

Bagi aktiviti eksplorasi arkeologi bawah air atau fasa pra-eskavasi, survei awalan adalah 

melibatkan bidang kajian geofizik marin. Kebiasaannya teknik yang digunakan ialah 

multibeam seperti di rajah 1, side scan sonar (SSS) dan pemprofil sub-dasar (SBP) bagi 

mengetahui maklumat awal bagi sesuatu tapak arkeologi yang telah dikenalpasti. Maklumat 

yang diperolehi dalam bentuk imej adalah sangat berguna bagi membantu program eskavasi 

(Tian, 2010; Plets et al., 2011) yang akan dilakukan oleh pasukan selaman teknikal di sesuatu 

tapak arkeologi bawah air. 

 

 

Rajah 1 Survei awalan dengan menggunakan kaedah multibeam 

 

EKSKAVASI 

Sesuatu program eskavasi di tapak arkeologi bawah air dapat dilakukan dengan berkesan 

berdasar kepada imej yang dihasilkan. Rajah 2 menunjukkan imej yang dihasilkan daripada 

peralatan survei SSS di tapak Kapal Karam Bidong. Imej yang dihasilkan ini telah memberikan 

gambaran berkenaan taburan artifak-artifak dan juga kedudukan kapal di dasar laut. 

Rajah 2 Kapal Karam Bidong ditangkap oleh sistem sonar Klein 4900. Imej yang diproses 

sonar menunjukkan dua penyelam dengan buih mereka (bulatan biru) dan artifak. Garis 

putus-putus merah menunjukkan kemungkinan bentuk Kapal Karam Bidong (Sumber: 

Baharim et al., 2023) 

 

Bidang arkeologi bawah air merupakan satu bidang yang unik kerana ianya memerlukan 

tambahan kepakaran tambahan iaitu selaman scuba. Sumbangan kepakaran selaman scuba 

sangat membantu dalam aktiviti eskavasi arkeologi bawah air seperti yang telah dilakukan di 

tapak Kapal Karam Bidong. Kepakaran khusus ini telah membantu kerja-kerja penyelamatan 

artifak-artifak (Rajah 3, 4, 5 dan 6) daripada tapak Kapal Karam Bidong pada tahun 2017 (Fasa 

1), 2022 (Fasa 2) dan 2023 (Fasa 3). 

Rajah 3 Penandaan artifak dalam petak-petak di tapak arkeologi Kapal Karam Bidong 

 

Rajah 4 Artifak-artifak yang akan diselamatkan daripada tapak arkeologi di masukkan ke 

dalam bakul 

 

Rajah 5 Bakul-bakul yang mempunyai artifak-artifak dinaikkan dengan menggunakan beg 

udara 

Rajah 6 Artifak dipindahkan ke Stesen Penyelidikan Marin UMT, Pulau Bidong untuk 

perekodan dan rawatan 

 

PASCA-EKSKAVASI 

 

KONSERVASI 

Pasca-eskavasi merupakan satu fasa yang penting bagi bidang arkeologi bawah air. Artifak-

artifak yang telah diselamatkan khususnya seramik, kayu dan logam perlu melalui rawatan asas 

iaitu rawatan nyahgaram (Rajah 7) dengan menggunakan air tawar (Baharim et al., 2023). 

Kaedah ini adalah bertujuan mengelakkan artifak-artifak yang telah diselamatkan mengalami 

kerosakan fizikal sebelum dilakukan kajian lanjutan. Proses ini juga adalah penting bagi 

menjamin kualiti analisa-analisa pasca-eskavasi yang akan dilakukan terhadap artifak-artifak 

yang telah diselamatkan. 

 

 

Rajah 7 Rawatan nyahgaram artifak-artifak seramik di dalam kolam nyahgaram 

KAJIAN LANJUTAN 

Sumbangan kepakaran pelbagai bidang sangat membantu dalam kajian lanjutan bagi arkeologi 

bawah air sangat besar impaknya. Kajian lanjutan dalam bidang arkeologi bawah air moden 

memerlukan kombinasi pelbagai disiplin ilmu bagi merungkai misteri dan sejarah sesuatu 

jumpaan arkeologi bawah air. Sebagai contoh serpihan kayu daripada tapak Kapal Karam 

Bidong (Rajah 7) telah digunakan bagi menentukan usia kayu melalui teknik pentarikhan 

radiokarbon. Pentarikhan radiokarbon telah memberikan usia kayu yang digunakan untuk 

pembuatan Kapal Karam Bidong di antara 1437 dan 1522 Masihi. Sampel-sampel kayu yang 

dijumpai turut digunakan bagi menentukan jenis pokok yang telah digunakan dalam pembuatan 

Kapal Karam Bidong. Berdasarkan analisis yang dijalankan, dua jenis pokok telah dikenal pasti 

dalam pembinaan kapal karam Bidong iaitu Giam (Hopea spp.) dan Meranti Temak Nipis 

(Shorea roxburghii). Dapatan daripada pelbagai analisa akan memberikan maklumat yang lebih 

meyakinan. 

 

Rajah 7 Sampel kayu yang digunakan untuk penentuan jenis pokok yang digunakan untuk 

analisa makmal (Sumber: Kamarul et al., 2024) 

Rajah 8 Kayu daripada pokok jenis Giam (Hopea spp.) ini telah digunakan dalam 

pembuatan Kapal Karam Bidong (Sumber: Kee et al., tidak diterbitkan) 

 

 

Rajah 9 Kayu pokok jenis Meranti Temak Nipis (Shorea roxburghii) telah digunakan 

dalam pembuatan Kapal Karam Bidong (Sumber: Kee et al., tidak diterbitkan) 

Manakala pembangunan teknologi terkini telah membolehkan penentuan komposisi kimia 

sesuatu artifak logam atau seramik dapat dilakukan dengan menggunakan alatan Pendarfluor 

sinar-X (XRF). Analisa ini penting kerana ianya tidak melibatkan kerosakan kepada artifak, 

namun, dapatan daripada alatan XRF hanya boleh dikategorikan sebagai kualitatif. Seperti di 

Rajah 10, komposisi bahan kimia bagi logam cair yang melekat kepada pasu seramik kecil 

dapat ditentukan tanpa merosakkan artifak tersebut. Selain itu kaedah pentarikhan 

Thermoluminescence (TL) juga dapat digunakan untuk menentukan tarikh pembuatan sesuatu 

bahan seramik dengan mengambilkira suhu panas yang telah digunakan dalam pembuatan 

sesuatu bahan seramik yang dikaji. Penglibatan pelbagai disiplin ini dalam kajian arkeologi 

bawah air adalah selari dengan garis panduan daripada UNESCO (2001). 

 

 

Rajah 10  Sampel logam yang diperolehi daripada tapak arkeologi Kapal Karam Bidong 

KESIMPULAN 

 

Kesimpulannya, penglibatan pelbagai disiplin ilmu dalam arkeologi menawarkan 

pendekatan yang konstruktif dan transformatif untuk memahami kerumitan tamadun purba dan 

interaksi mereka dengan alam sekitar. Penglibatan pelbagai disiplin ilmu ini berlaku secara 

organik daripada peringkat pra-eskavasi, ketika berlangsungnya eskavasi dan pasca-eskavasi. 

Dengan integrasi kepakaran daripada pelbagai disiplin ilmu seperti antropologi, biologi, 

geologi, kimia, teknologi digital dan banyak lagi, penyelidikan arkeologi mampu untuk 

memberikan satu dapatan yang berimpak besar kepada nilai khazanah negara. Kerjasama ini 

membolehkan ahli arkeologi mentafsir penemuan dengan lebih komprehensif, membina 

semula naratif sejarah dengan lebih tepat, dan menangani cabaran masyarakat kontemporari 

yang berkaitan dengan pemeliharaan warisan dan identiti budaya. Akhirnya, sinergi antara 

pelbagai bidang mampu memperkaya pemahaman kita tentang sejarah peradaban manusia dan 

memupuk penghargaan yang lebih holistik terhadap warisan budaya yang mengikat kita dengan 

masa lalu secara kolektif. 

PENGUATKUASAAN WARISAN AKTA WARISAN                   

KEBANGSAAN  2005 [AKTA 645]  

 

Ruzairy Arbi 

Pengarah, Bahagian Daftar Warisan 

Jabatan Warisan Negara 

Abstrak  

 
Penguatkuasaan warisan merujuk kepada kawalan, pemantauan dan perlindungan tapak dan 

objek warisan agar sentiasa berada di dalam keadaan baik, terjaga dan selamat dengan 

pematuhan Akta Warisan Kebangsaan 2005 [Akta 645]. Melalui Akta 645, sebarang kesalahan 

akan disiasat untuk proses pendakwaan sekiranya berlaku apa apa kesalahan bawah peruntukan 

Akta Warisan Kebangsaan 2005 yang merangkumi kesalahan di bawah seksyen 112 untuk 

tapak warisan, seksyen 113 untuk objek warisan dan sekyen 114 untuk Warisan Kebangsaan. 

Daftar Warisan merupakan salah satu bahagian penting dalam melaksanakan fungsi 

Pesuruhjaya menurut peruntukan dan keperluan Akta Warisan Kebangsaan 2005 [Akta 645] 

iaitu penetapan dan pendaftaran tapak, objek dan warisan kebudayaan bawah air sebagai 

Warisan. Selain itu, berperanan dalam mewartakan apa-apa butiran warisan dan Orang Hidup 

yang diisytiharkan sebagai Warisan Kebangsaan. Di samping itu, sebarang permohonan 

berkaitan warisan akan dinilai dan diproses di bawah Akta Warisan Kebangsaan 2005 seperti 

lesen penggalian objek warisan, eksport dan import butiran asing, salvaj dan penggalian 

warisan kebudayaan bawah air dan peniaga butiran warisan. Setiap permohonan kebenaran 

yang dirancang di tapak Warisan dan tapak Warisan Kebangsaan perlu mematuhi syarat-syarat 

di bawah Seksyen 40. Pendaftaran butiran warisan merupakan matlamat penting agar rekod 

warisan negara diwujudkan dan dilindungi undang-undang. Penilaian bagi menentukan 

signifikasi dan keaslian mana-mana butiran perlu dibuat bagi menjamin integriti sesuatu 

butiran yang diangkat sebagai Warisan. Mana-mana butiran yang mempunyai nilai warisan 

yang sangat tinggi dicadangkan kepada Menteri Pelancongan Seni dan Budaya Malaysia untuk 

dinobatkan sebagai Warisan Kebangsaan. Bagi memastikan proses pewartaan dapat 

dilaksanakan dengan teratur, penyelidikan dan penilaian terhadap tapak kebudayaan 

(bangunan/monumen), tapak semula jadi dan objek ketara perlu dijalankan secara 

komprehensif. Tujuan penyelidikan dan penilaian dijalankan adalah untuk menentukan mana-

mana butiran dalam senarai inventori dan pencalonan mempunyai signifikasi dan keaslian 

warisan untuk pertimbangan kewajaran warisan oleh Jawatankuasa Pakar Warisan. Butiran 

warisan yang telah diwartakan akan didaftarkan ke dalam Daftar Warisan Kebangsaan. 

Abstrak  

 
Tinggalan arkeologi yang berupa artifak, tapak dan monumen merupakan khazanah negara 

yang amat berharga. Tigalan arkeologi ini dapat memperlihatkan perkembangan sejarah negara 

sejak zaman prasejarah dan seiring dengan ini dapat membentuk jati diri masyarakat dalam 

mengenal siapa diri mereka. Di Malaysia tapak arkeologi yang telah diangkat sebagai tapak 

warisan dunia oleh UNESCO ialah Warisan Arkeologi Lembah Lenggong yang merupakan 

tapak zaman prasejarah terawal di Malaysia di samping Melaka dan Georgetown sebagai 

Bandar Bersejarah di Selat Melaka yang juga mempunyai tapak dan monument arkeologi sejak 

zaman Kesultanan Melayu Melaka. Dengan tertubuhnya Jabatan Warisan Negara aspek 

pemuliharaan dan pemeliharaan warisan telah diberi perhatian yang amat serius dengan 

Pewartaan Akta Warisan Kebangsaan 2005 [Akta 645]. Ini membuktikan kesungguhan pihak 

kerajaan untuk memberi perlindungan yang sewajar dan sepatutnya kepada warisan negara. 

Hal ini bermakna perlindungan dan pemeliharaan terhadap warisan negara terpelihara dan 

berada di tempat sepatut kerana khazanah yang bernilai tinggi dan sukar untuk dicari ganti. 

Walau bagaimanapun cabaran dalam pelestarian dan pengekalan khazanah warisan arkeologi 

masih lagi besar dan mencabar. Antara cabaran utama yang perlu dihadapi ialah kekurangan 

sumber kewangan dan dana untuk mengurus dan melestarikan tapak dan monumen warisan. 

Ini menyebabkan ada di antara tapak arkeologi dan monument mengalami kerosakan dan juga 

isu penjagaan tapak. Cabaran lain ialah kurangnya kesedaran dan pendidikan tentang warisan 

dan budaya. Ramai orang mungkin tidak memahami kepentingan tapak dan objek warisan, 

yang membawa kepada pengabaian atau kemusnahan. Program pendidikan, baik di sekolah 

mahupun masyarakat luas, boleh membantu meningkatkan kesedaran tentang kepentingan 

warisan budaya dan menggalakkan rasa tanggungjawab untuk pemeliharaannya. Tambahan 

pula, sering terdapat konflik antara memelihara warisan arkeologi dan pembangunan ekonomi. 

Contohnya, projek pembinaan baharu boleh membahayakan tapak atau struktur bersejarah. 

Mengimbangi keperluan pembangunan dengan pemeliharaan warisan budaya memerlukan 

perancangan dan kerjasama yang teliti antara pihak berkepentingan. Bencana alam, dan 

perbuatan vandalisme menimbulkan ancaman besar kepada warisan. Melindungi daripada 

risiko ini memerlukan langkah keselamatan yang sesuai, seperti perancangan kecemasan dan 

langkah keselamatan. Walaupun pelbagai pihak menghadapi cabaran ini, isu ini boleh 

dikurangkan impak dengan menyediakan pelan mitigasi terbaik untuk membantu mengekalkan 

warisan budaya terutamanya yang terkait dengan tapak arkeologi. Kerjasama antara kerajaan, 

organisasi dan komuniti adalah penting untuk memastikan pembiayaan, pendidikan dan 

perlindungan yang mencukupi. Penglibatan masyarakat tempatan dan orang asli dalam proses 

pemeliharaan juga boleh membantu menggalakkan penghargaan dan pemilikan budaya. 

Kesimpulannya, pemeliharaan warisan budaya adalah penting untuk mengekalkan identiti dan 

sejarah unik mana-mana masyarakat. Walaupun terdapat cabaran untuk diatasi, penyelesaian 

tersedia melalui pendidikan, pembiayaan dan kerjasama. Dengan usaha bersepadu, kita boleh 

melindungi dan meraikan warisan budaya kita untuk generasi akan datang. 

 

SLAID PERSEMBAHAN  

Abstrak  

 
Penyelidikan arkeologi di Malaysia telah berkembang pesat dan menjadi fokus utama beberapa 

institusi dan universiti di negara ini. Jabatan Warisan Negara (JWN) merupakan salah satu 

institusi yang terlibat dalam penyelidikan arkeologi di Malaysia. Bidang Arkeologi mempunyai 

pelbagai cabang dan jenis yang ditentukan oleh zaman, tempat kajian, sasaran kajian, dan juga 

kaedah kajian (Adnan & Yunos, 2013). Aplikasi teknologi di dalam penyelidikan arkeologi 

sangat penting sebagai alat untuk membantu proses-proses kajian. Teknologi telah memainkan 

peranan penting dalam penyelidikan arkeologi di Malaysia. Penggunaan sains dan teknologi 

dalam penyelidikan arkeologi telah meningkat sekaligus menjadi semakin penting. Contohnya 

sains kimia digunakan untuk menganalisis komposisi artifak arkeologi. Manakala, teknologi 

maklumat ruangan juga digunakan untuk mengaplikasikan pendekatan silang disiplin dalam 

penyelidikan arkeologi. Selain itu, teknologi bawah air di Semenanjung Malaysia telah 

berlangsung lebih dari satu abad, ianya melibatkan sonar dan robot bawah air untuk membantu 

penyelidikan. Perkembangan teknologi dan perundangan juga menjadi kunci dalam 

penerokaan arkeologi maritim. Teknologi seperti kapal selam mini dan kamera bawah air 

digunakan untuk membantu dalam penyelidikan arkeologi bawah air. Tambahan, Peningkatan 

penggunaan sains dan teknologi pada setiap tahap dalam penyelidikan arkeologi, termasuk 

tahap survei primer, sekunder, galicari/ ekskavasi dan lain-lain semakin penting dalam 

penyelidikan. Pembentangan ini juga akan menjelaskan secara terperinci mengenai kaedah 

pengumpulan data sehingga terbentuknya lakaran seni bina Gedung Penggawa Timur di 

Tanjung Surat, Johor. Tapak awal penyelidikan ini hanyalah tinggal serpihan binaan sahaja 

tanpa data yang komprehensif. Namun, melalui penggunaan teknologi dalam beberapa fasa 

penyelidikan, seni bina Gedung Penggawa Timur telah berjaya digambarkan dalam bentuk 3D 

oleh sekumpulan Pelajar Senibina UTM dengan bimbingan Penyelia, Ar. IDr. Ts. Noraslinda 

binti Abdul Rahman. Penyelidikan telah dilaksanakan secara kualitatif dan kuantitatif bagi 

mendapatkan gambaran semula seni bina yang seera dengan bangunan-bangunan Sultan Abu 

Bakar Johor. Pengaplikasian teknologi juga akan dijelaskan secara terperinci daripada sudut 

pandang seni bina warisan Negara. 

 

PENGENALAN  

 

Penyelidikan Arkeologi di Malaysia telah berkembang pesat dan menjadi fokus utama 

beberapa institusi dan universiti di negara ini. Jabatan Warisan Negara (JWN) merupakan salah 

satu institusi yang terlibat dalam penyelidikan arkeologi di Malaysia. Bidang Arkeologi 

mempunyai pelbagai cabang dan jenis yang ditentukan oleh zaman, tempat kajian, sasaran 

kajian, dan juga kaedah kajian (Adnan & Yunos, 2013). Aplikasi teknologi di dalam 

penyelidikan arkeologi sangat penting sebagai alat untuk membantu proses-proses kajian. 

Teknologi telah memainkan peranan penting dalam penyelidikan arkeologi di Malaysia. 

Penggunaan sains dan teknologi dalam penyelidikan arkeologi telah meningkat sekaligus 

menjadi semakin penting. Contohnya sains kimia digunakan untuk menganalisis komposisi 

artifak arkeologi. Manakala, teknologi maklumat ruangan juga digunakan untuk 

mengaplikasikan pendekatan silang disiplin dalam penyelidikan arkeologi. Selain itu, 

teknologi bawah air di Semenanjung Malaysia telah berlangsung lebih dari satu abad, ianya 

melibatkan solar dan robot bawah air untuk membantu penyelidikan. Perkembangan teknologi 

dan perundangan juga menjadi kunci dalam penerokaan arkeologi maritim. Teknologi seperti 

kapal selam mini dan kamera bawah air digunakan untuk membantu dalam penyelidikan 

arkeologi bawah air. Tambahan, Peningkatan penggunaan sains dan teknologi pada setiap tahap 

dalam penyelidikan arkeologi, termasuk tahap survei primer, sekunder, galicari/ ekskavasi dan 

lain-lain semakin penting dalam penyelidikan. Manakala, topik ini akan mengulas secara 

komprehensif penggunaan teknologi dalam penyelidikan seni bina warisan yang digunakan 

oleh pelajar dan penyelidik UTM mengenai kaedah pengumpulan data sehingga terbentuknya 

lakaran seni bina Gedung Penggawa Timur di Tanjung Surat, Johor. KALAM UTM adalah 

sebuah pusat penyelidikan yang bergiat aktif dalam mengumpulkan data-data warisan negara 

terutamanya berkaitan penyelidikan seni bina Gedung Penggawa Timur di Tanjung Surat, 

Johor. Tapak awal penyelidikan ini hanyalah tinggal serpihan binaan sahaja tanpa data yang 

lengkap. Namun, melalui penggunaan teknologi dalam beberapa fasa penyelidikan, seni bina 

Gedung Penggawa Timur telah berjaya digambarkan dalam bentuk 3D oleh sekumpulan 

Pelajar Senibina UTM. Penyelidikan telah dilaksanakan secara kualitatif dan kuantitatif bagi 

mendapatkan gambaran semula seni bina yang seera dengan bangunan-bangunan Sultan Abu 

Bakar Johor. Pengaplikasian teknologi juga akan dijelaskan secara terperinci daripada sudut 

pandang seni bina warisan Negara.  

 

 

KEPENTINGAN TEKNOLOGI  

 

Teknologi memiliki peranan penting dalam bidang penyelidikan. Penggunaan teknologi dapat 

membantu para penyelidik dalam mengumpulkan data, menganalisis seterusnya memahami 

sesuatu konteks dengan lebih baik. Dalam bidang arkeologi, teknologi mampu membantu 

meningkatkan ketepatan semasa pengumpulan data. Selain itu juga, dengan bantuan teknologi 

memungkinkan para penyelidik mengakses sesuatu sumber yang sukar dijangkau atau yang 

mungkin tersembunyi. Teknologi dilihat sebagai tahap pengetahuan semasa dalam 

menggabungkan sumber bagi menghasilkan produk penyelidikan. Sungguhpun begitu, 

teknologi akan berubah seiring dengan pengetahuan teknikal penyelidik. Tambahan, kelebihan 

teknologi dalam penyelidikan adalah mampu membantu penyelidik untuk memvisualkan hasil 

dapatan dengan lebih baik termasuk membangunkan model penyelidikan dan inventori 

penyelidikan. Teknologi bersifat dinamik dan ianya akan berubah selari dengan ilmu 

pengetahuan yang bertambah dalam pelbagai bidang kepakaran.  

Definisi teknologi ialah aplikasi pengetahuan saintifik untuk tujuan praktikal dalam industri, 

pertanian, dan bidang lain dalam kehidupan manusia. Ianya melibatkan penggunaan kaedah 

yang rasional untuk mencapai kecekapan dalam pelbagai aktiviti manusia. Istilah ini 

merangkumi pelbagai bidang, daripada teknologi pendidikan kepada teknologi perubatan, 

pengangkutan, pembinaan dan banyak lagi. Pada dasarnya, teknologi memainkan peranan 

penting dalam meningkatkan kehidupan manusia dengan menggunakan pengetahuan saintifik 

untuk kemajuan praktikal dan penambahbaikan merentas sektor yang berbeza.  

 

Kesan teknologi dalam bidang penyelidikan dan pendidikan adalah ketara. Teknologi dalam 

pendidikan menawarkan kelebihan seperti menarik minat pelajar, menjimatkan kos percetakan 

dan memudahkan akses kepada maklumat (Sarajuddin, 2024). Dalam bidang penyelidikan, 

penubuhan institusi saintifik dalam pendidikan dan penyelidikan telah membantu dalam 

mengukuhkan dapatan data penyelidikan yang lebih komprehensif dan dinamik. Contohnya, 

Kecerdasan Buatan (AI) ialah inovasi teknologi dalam era Industri 4.0 yang boleh membantu 

memudahkan dan mempercepatkan proses dalam penyelidikan (Salbihana binti Samsudin, 

2023). Adalah penting untuk meningkatkan produktiviti dalam ekosistem penyelidikan dengan 

mengukuhkan kerjasama dengan industri melalui penggunaan teknologi digital dan data besar 

dalam penyelidikan saintifik dan teknologi (Tamez, 2020).  

 

Teknologi memainkan peranan penting dalam penyelidikan dengan meningkatkan pelbagai 

aspek proses penyelidikan. Melalui penggunaan Teknologi Maklumat dan Komunikasi (ICT) 

dalam pengajaran dan pembelajaran, para pendidik dan pelajar boleh menguasai teknologi 

terkini yang membantu dalam memahami konsep yang kompleks (Tamilselvy, 2024). Selain 

itu, teknologi memupuk kerjasama dalam kalangan pelajar dan penyelidik, membolehkan 

mereka mengusahakan projek berkumpulan, berkongsi idea, dan belajar antara satu sama lain, 

dengan itu meningkatkan pemikiran kritis, kemahiran menyelesaikan masalah dan kebolehan 

komunikasi (https://blog.pandai.org/, 2023).  

 

PENGGUNAAN TEKNOLOGI OLEH PUSAT PENYELIDIKAN UNIVERSITI 

 

Penggunaan teknologi oleh pusat penyelidikan universiti adalah penting untuk memajukan 

penyelidikan dan inovasi. Pusat-pusat ini memanfaatkan teknologi untuk pelbagai tujuan, 

seperti melaksanakan aplikasi e-pembelajaran di pusat pendidikan jarak jauh untuk 

meningkatkan proses pengajaran dan pembelajaran (Lonik, 2022). Selain itu, aktiviti inovasi 

dalam kalangan penyelidik universiti memainkan peranan penting dalam pembangunan 

pengetahuan dan teknologi, menyumbang kepada kemajuan dalam pelbagai bidang (Mohamad, 

2024). Selain itu, dasar penyelidikan universiti menekankan kepentingan pusat penyelidikan 

dan inovasi, seperti Pusat Kecemerlangan (CoE) atau Pusat Kecemerlangan (CoD), yang 

memainkan peranan penting dalam memacu kecemerlangan penyelidikan dalam institusi. 

Penyepaduan Teknologi Maklumat dan Komunikasi (ICT) dan Literasi Maklumat dalam proses 

pengajaran dan pembelajaran juga diserlahkan sebagai penting untuk pengurusan data dan hasil 

penyelidikan yang berkesan, menyediakan penyelidik dengan alat yang diperlukan untuk 

pengumpulan, analisis dan tafsiran data (Haslinda Husaini, 2010). Secara keseluruhannya, 

teknologi memainkan peranan penting dalam meningkatkan keupayaan dan hasil penyelidikan 

dalam pusat penyelidikan universiti sepertimana peranan sebuah institusi penyelidikan 

Universiti Teknologi Malaysia iaitu Pusat Kajian Aalam Bina Dunia Melayu (KALAM) yang 

memfokuskan kepada penyelidikan seni bina warisan.  

 

Seni bina warisan perlulah dikekalkan untuk rujukan generasi akan datang. Banyak pihak 

berusaha untuk mendokumentasikan pelbagai maklumat berkaitan warisan negara. Antara 

usaha yang dilaksanakan adalah dengan menubuhkan pusat penyelidikan seni bina warisan 

yang mengumpul, menjaga serta menggali nilai-nilai warisan sebagai aktiviti penyelidikan. 

Yayasan Warisan Negeri Johor (YWJ) secara rasminya telah wujud pada 11 Oktober 1988 

apabila Enakmen Yayasan Warisan Negeri 1988 telah diluluskan oleh Dewan Negeri Johor. 

Yayasan Negeri ini ditubuhkan dengan tujuan untuk memelihara warisan budaya dan sejarah 

negeri serta membuat peruntukan-peruntukan yang berkaitan dengannya (Yayasan Warisan 

Johor, 2022b). Pada peringkat awalnya kegiatan Yayasan lebih banyak ditumpukan terhadap 

kerja-kerja untuk mengenal pasti tapak-tapak sejarah yang terdapat di negeri Johor untuk 

dimajukan atau dibangunkan semula bersama Muzium Negara. Penglibatan Yayasan dalam 

kerja-kerja menggali semula khazanah warisan budaya dan sejarah Johor ini amat banyak dan 

meluas sehingga ke pelusuk negeri Johor. Usaha-usaha menyelamat warisan sejarah, seni dan 

budaya Melayu Johor kini masih giat dijalankan oleh Yayasan Warisan Johor. Empat bahagian 

telah diwujudkan mengikut kepakaran masing-masing bagi menjalankan tugas memelihara 

warisan Johor, iaitu Bahagian Permuziuman, Bahagian Pembangunan Seni dan Budaya, 

Bahagian Persuratan dan Sejarah dan Bahagian Seni Persembahan (Yayasan Warisan Johor, 

1997). 

 

Selain YWJ, terdapat sebuah institusi penyelidikan yang bergiat aktif mengkaji mengenai seni 

bina warisan iaitu Pusat Kajian Alam Bina Dunia Melayu (KALAM) di Universiti Teknologi 

Malaysia (UTM). Usaha pendokumentasian bangunan-bangunan warisan telah dilaksanakan 

oleh institusi tersebut sejak tahun 1975 lagi. Sehingga kini 2022, KALAM UTM telah 

mempunyai 600 lebih koleksi dokumentasi mengenai seni bina warisan. Kini, KALAM UTM 

meneruskan misi untuk mengkaji dan memahami dunia Melayu yang mengunjur luas di benua 

Asia dan kepulauan Pasifik bagi memahami dan juga mendalami faktor yang mempengaruhi 

hubungan alam bina dan budaya-budaya yang terdapat di dunia Melayu (Pusat Kajian Alam 

Bina Dunia Melayu, n.d.). KALAM UTM juga mempunyai pelbagai koleksi dokumentasi 

warisan dari pelbagai negeri. Tidak hanya fokus di Tanah Melayu sahaja, kajian penyelidikan 

dilaksanakan di negeri-negeri serantau seperti Thailand, Indonesia, Kemboja dan lain-lain. 

KALAM UTM menyimpan banyak koleksi seni bina Johor yang terdiri daripada rumah 

tradisional Melayu, istana, bangunan-bangunan pentadbiran kerajaan, institusi, rumah ibadat 

dan lain-lain lagi. 

Rajah 1: Pusat KALAM UTM yang menempatkan koleksi-koleksi seni bina warisan 

(Pusat Kajian Alam Bina Dunia Melayu, n.d.) 

 

 
Rajah 2: Galeri Seni Yayasan Warisan Johor (“Lawatan Kerja”, 2021) 

 

PENGAPLIKASIAN TEKNOLOGI DALAM PENYELIDIKAN GEDUNG DATO’ 

PENGGAWA TIMUR 

 

Gedung Dato’ Penggawa Timur adalah merupakan salah sebuah projek penyelidikan yang 

dilaksanakan oleh Pelajar Senibina UTM bersama KALAM. Gedung Dato’ Penggawa Timur 

serta adaptasi pembinaannya dalam konteks tempatan berdasarkan empat (4) aspek utama iaitu 

sejarah, susunan ruang, bahan binaan dan lain-lain elemen. Dokumentasi warisan ini 

mengambil masa selama lapan minggu melalui program Heritage Studies (SBEA 2823) dan 

Measured Drawing (SBEA 2933) yang diselia oleh Ar. IDr. Ts. Dr. Noraslinda binti Abdul 

Rahman. Pelajar Senibina UTM memulakan pengumpulan data sekunder dengan 

menggunakan kaedah desk research. Manakala, data utama pula dikumpulkan menggunakan 

kaedah kualitatif seperti temubual, pemerhatian di lokasi kajian dan lawatan teknikal terhadap 

kawasan terlibat. Selain itu, kaedah kuantitatif juga digunakan dalam penyelidikan tersebut 

seperti pengedaran borang inventori kepada penduduk setempat bagi mendapatkan maklumat 

yang jelas dan lebih menyeluruh.  

 

Perspektif sejarah membuktikan kewujudan Gedung Dato' Penggawa Timur telah membuka 

mata masyarakat terhadap sejarah negeri Johor. Keunikan reka bentuk bangunan-bangunan 

yang bersejarah terserlah melalui seni binanya. Oleh itu, pemeliharaan dan pemuliharaan tapak-

tapak yang memiliki sejarah seperti Gedung Dato' Penggawa Timur di Tanjung Surat, Johor 

memerlukan perhatian daripada pelbagai pihak agar kesenibinaan tapak tersebut tidak hilang 

ditelan zaman. Penyelidikan ini hampir berjaya mendapatkan gambaran semula Gedung Dato’ 

Penggawa Timur berdasarkan rujukan-rujukan seni bina pada era kegemilangan pemerintahan 

Johor moden dari tahun 1800-an hingga 1900-an. Gedung ini mempunyai pengaruh senibina 

Inggeris dengan gabungan senibina tempatan. 

 

KALAM menyokong ekosistem Quadruple Helix dengan penglibatan akademia, industri, 

agensi serta masyarakat. Kolaborasi di antara Jabatan Senibina dan KALAM amatlah baik 

untuk meningkatkan kecemerlangan dalam penyelidikan sekaligus menyokong misi Universiti 

iaitu memacu kecemerlangan Universiti melalui program akademik berkualiti, budaya kerja 

berprestasi tinggi dan pengurusan risiko yang berkesan. Galakan pihak Timbalan Naib 

Canselor (Penyelidikan dan Inovasi) serta Dekan Fakulti Alam Bina dan Ukur untuk kerjasama 

Jabatan-CoE memberi impak yang positif dalam program ini seterusnya meningkatkan kualiti 

penyelidikan di kalangan Pensyarah dan Pelajar UTM terutamanya dalam bidang seni bina 

warisan. Sehingga kini, UTM telah menghasilkan banyak Dokumentasi Warisan sebagai usaha 

memelihara dan memulihara warisan bangsa. 

 

 
 

Rajah 3: Peninggalan Tapak Gedung Dato’ Penggawa Timur  

(Muhammad Imran et.all, 2023) 

Seni bina Gedung Dato’ Penggawa Timur yang ditemui hanyalah merupakan tinggalan sisa-

sisa binaan. Pengaplikasian teknologi digunakan untuk membantu pembangunan semula reka 

bentuk binaan tersebut melalui kepakaran seni bina yang dimiliki oleh penyelia dan pelajar. Ia 

mempunyai lima (5) fasa penyelidikan. Pada Fasa 1, prosesnya dimulakan dengan pencarian 

maklumat berkaitan sejarah dan budaya persekitaran setempat seterusnya mengenalpasti 

artifak-artifak yang ada disekelilingnya yang mungkin mempengaruhi seni bina yang ada. Fasa 

2 adalah kajian mengenai seni bina Gedung Dato’ Penggawa Timur yang lebih spesifik dan 

komprehensif termasuk mengkaji bangunan-bangunan yang dibina seera dengannya pada 

negeri berdekatan iaitu Johor - Singapura - Riau memandangkan lokasinya terletak sebagai 

pelabuhan awal Johor Lama. Kemudian, perbandingan seni bina yang diperolehi dibuat pada 

Fasa 3. Seterusnya, persampelan semula dilaksanakan pada Fasa 4 menggunakan maklumat-

maklumat awal yang diperolehi. Pada Fasa 5, penggunaan teknologi amat diperlukan untuk 

membangunkan semula gambaran Gedung Dato’ Penggawa Timur menggunakan perisian 

seperti Autocadd, Revit, Photoshop, Sketchup, Lumion dan lain-lain. Ia bertujuan untuk 

‘membina’ imej baharu hasil daripada dapatan penyelidikan yang diperolehi mengenai rupa 

bentuk bangunan tersebut. Kaedah ini merupakan antara kaedah baharu yang diterokai oleh 

Penyelia dalam penyelidikan.  

 

 

 

Rajah 4: Metodologi pembangunan semula seni bina Gedung Dato’ Penggawa Timur 

(Noraslinda, 2023) 

Rajah 4: Gambaran seni bina Gedung Dato’ Penggawa Timur  

(Muhammad Imran et.all, 2023) 

 

KESIMPULAN 

 

Pengaplikasian teknologi secara signifikan membantu penyelidikan dengan meningkatkan 

kerjasama, meningkatkan hasil pembelajaran, mempelbagaikan kaedah pengajaran dan 

menyediakan akses kepada pelbagai maklumat. Ia merevolusikan cara penyelidik menjalankan 

kajian dan pendidik menyampaikan pengetahuan dengan cara yang lebih berkesan dan 

menarik. 

